
Sikan Impa-aha ki
Juan

1-2 Na iyu no mgo sakup to Diyus, igpadaa ku
iyu kunto-on to pigsulat ku no bahin to
impa-aha kanak ni Jesu-Kristu no pigsugu to
Diyus to igpa-aha kanak awos mama-anan now
no sakup din dow nokoy to madaas og-abut.
Kanak no si Juan no sakup ni Jesu-Kristu,
pigsulat ku kotob to nakita-an ku no
pagkagawangi ku to panimo-ot no pigsaysayan
ad to kalitukan to diwata to Diyus no
pigpabunsud dini kanak no pigpalikwad dini
kanak. Pigsulat kud gayod to nadinog ku no
kagi to Diyus aw kagi ni Jesu-Kristu.

3 Na to otow no ogbasa so-idi, ogkaliyag
kandin. To otow gayod no ogpaminog so-idi no
impa-abut to Diyus no kagi, ogkaliyag gayod
kandin ko matuman din su madaas on ogkagoto
to intag-an dini so-idi no nasulat on.

4-5 Na kanak no si Juan, so-idi to impalikwad
kanak ni Jesu-Kristu diya iyu no pitu no
kasinakupan din diya to Asiya.

Madumahan kow to kalinaw aw ka-at no
niglikat to Diyus aw ki Jesu-Kristu aw to Ispiritu
Santu. To wada pad kapunu to kapinunu-an,
tahan on naka-ugpa to Diyus diya to langit aw
hantod kunto-on aw hantod to wada katapusan.
Ispiritu Santu no diya to atubangan to Diyus,
pitu to kabogbogan din no nigsingkabugti. Si

Jesu-Kristu to ogkatu-uhan to matuwadong to
paglikwad to kagi to Diyus. Kandin to tugdow
no pigbuhoy to Diyus aw tuusa aw panguu
gayod kandin to tibo no ogsakup dini to babow
to kalibutan.

Dakoo to logon din ita no piggawangan ki din
to saa ta no pinabaya to langosa din no
pigpataug no pagpakimatoy din ita.

6 Pighimu ki din no sinakupan din aw panon
to mgo otow no kanunoy og-ampu diya to
atubangan to Diyus no Amoy din. Matahudan
kandin aw mabogayan to kabogbogan to
pagsakup hantod to wada katapusan, no sikan
iyan podon. Amin.

7Indanan now kandin no padatongonon pad
no ogliwaw-ang to gabun aw tibo on to mgo
otow, ogpakakita kandin agad todu-on nigpali
kandin, aw tibo to timamanwa dini to babow to
kalibutan, ogpamakasinogow to pagkasosoo dan
ko kumita no sikan iyan matuman podon.
Amin.

8 “Kanak to A aw Ya no iyan kalitukan to
kapinunu-an aw katapusan.” Sikan to kagi to
Diyus no Magbobo-ot ta no to wada pad kapunu
to kapinunu-an tahan on naka-ugpa diya to
langit hantod kunto-on aw hantod to wada
katapusan no kinabogbogan no ogsakup.

9 Na kanak no si Juan no su-un now to pagtu-u
ta ki Jesus no nabogkot kinow, na-a-angod
kinow on su agad pig-uwang-uwangan kinow su
sakup kinow to pagkahari din, di natibuus da to
ginhawa ta. Na likat to pagpasabut ku to kagi to
Diyus bahin ki Jesus, piggawang a du-on to

banwa ku aw pakamonang a diya to puu to
dagat no pighingadanan to Patmus.

10 To adow to Dumingu diya no pagkagawangi
kud to panimo-ot no pinabaya to Ispiritu Santu,
moydu-on nadinog ku diya to talikudan ku no
naka-uwotu no kagi di angod to budyung to
ka-agbot no na-iling to

11 “To tibo to ogkita-an nu, ogsulaton nud aw
ipadaa diya sikan pitu no kasinakupan ku diya
to mgo lunsud to Ipisu aw Ismirna aw Pirgamu
aw Tiyatira aw Sardis aw Piladilpiya aw lunsud
gayod no Lawdisiya.”

12 Na no pagkalingi ku dow intawa to
nig-ikagi kanak aw no pag-usab ku manda
pagnongnong, nakita-an ku to pitu no
pungkuyanan to ilawan no aag huwawan.

13 Du-on to kabakna-an to pungkuyanan to
ilawan, iyan nakita-an ku to angod to

tumutubus to ka-otawan no mahaba to kabo din
aw to dagaha din, pigbagkosan to buwawan.

14 To uu din aw bubuu din, laghoy maputi
angod to kaputi to gapas. Aw to mata din,
angod gayod to logdog to kayu su oglagbas
du-on to ginhawahan.

15 To kobong din, angod to tumbaga no
pigbaga du-on to tunawanan. Aw ko og-ikagi
kandin, iyan na-angodan to sampow no
maliyapa.

16 To boad din no kalintu-u, nigtagon to pitu
no bitu-on. To oglogwa du-on to baba din,
ispada no maha-it aw ma-idob. Aw to
lawlanguhan din, iyan na-angodan to bandog to
soga ko lagboy ma-ugtu no ogpakasilow.

17 Na kan no pagkakita ku kandin,
nakapatilangkob a du-on to saom to kobong din
no angod a to namatoy. D1 pigdawat a din to
kalintu-u no boad din aw ikagi to “Kona ka
ogkahadok su kanak to kapinunu-an aw
katapusan to tibo.

18 Kanak to piglikatan to kinabuhi no konad
ogkawada su agad nigpakamatoy ad, di
nigpakabuhoy ad gayod no kona ad ogka-usab
ogkamatoy. Kanak on to tagtu-un to kamatayon
aw banwa to nangkamatoy su nakada-og ad to
kamatayon. Kaling man kona ka ogkahadok.

19 Di ogsulaton nu tibo no igpa-aha ku ikow
no pagkapugut no so-idi iyan kunto-on aw to
padatongon pad gayod.

20 “Na ognangonan ku ikow to kalitukan kan
pitu no bitu-on no nakita-an nu dini to boad ku
aw kalitukan to pitu no pungkuyanan to ilawan
no buwawan. Sikan pitu no bitu-on, iyan pitu
no maglilikwaday ku no pigpalikwad ku to kagi
ku diya to pitu no kasinakupan ku. Sikan pitu
no pungkuyanan to ilawan, iyan pitu no
kasinakupan ku.”

2

1 Na ton nig-ikagi kanak, nig-iling manda to
“Na so-idi to igpasulat ku ikow diya to
maglilikwaday to kagi ku diya to sinakupan ku
diya to Ipisu. Og-ilingon nu to ‘Kanak, si Jesus
no nigtagon sikan pitu no bitu-on to kalintu-u
ku no boad. Magbabantayay a gayod sikan pitu
no pungkuyanan to ilawan no buwawan no

kanunoy a oglibod-libod du-on sikan mgo
ilawan.’

2 “Tlinga nu manda to ‘Nama-anan ku to
nabaya-baya-an now aw pagkapagud now aw
agad nalisodan kow di pighogot now to pagtu-u
now aw kona kow ogpakapasinsiya to mgo
otow no mado-ot. Di nasi pigpang-usip now to
namang-angkon no kandan kunon kun
tumutubus ni Jesus. Di matuu kona man na-an
aw nama-anan now on kandan no gau-on iyan.

3 Nama-anan ku gayod to pigtuwa-ay now to
kalisodan likat to pagtu-u now kanak. Di wada
kow ablaya to pagtagon to pagtu-u now.

4 ‘Di moydu-on da kabugti-anan now no
kona ku ogka-uyunan su to baya kow pad
nigtu-u, dakoo to paglogon now pad kanak. Di
kunto-on no naugoy on, nigkupas on man nasi
to paglogon now kanak.

5> Ogdomdoman now to nasuwayan now aw
0gsosoo kow aw ka-uli now to tahan now no
paglogon kanak aw mgo tahan now no paghimu
no madoyow. Ko kona now ogtumanon,
og-andiya-an ku iyu aw gawanga ku to ilawan
now du-on to pungkuyanan, ko kona kow
0gS0S00.

6 D1 moydu-on da gayod ingkadoyow now su
pigpagkablang now to mgo mado-ot no hinang
to mgo Nikulaita no pigkablang ku gayod.

7“ ‘Iyu tibo, ogpaminog kow to kagi to
Ispiritu Santu diya to kasinakupan to Diyus no
pig-iling to, To otow no ogpakada-og ki Satanas,
ogtugutan ku to ogpakako-on kandin to bogas to

kayu no makagbuhoy no diya to banwa to
Diyus.” ”

8 Na kandin no si Jesus, nig-iling manda to
“Na so-idi to igpasulat ku ikow diya to
maglilikwaday to kagi ku diya to sinakupan
diya to Ismirna. Og-ilingon nu to ‘Na so-idi to
kagi ku iyu. Kanak to kapinunu-an to tibo aw
katapusan gayod to tibo. Kanak, nigpakamatoy
a di nigpakabuhoy a da gayod.

9 “‘Nama-anan ku to pagka-uwang-uwangi
now aw pagkawada-i now gayod. Di moydu-on
da kadatu now diya to langit. Nama-anan ku to
pig-ina-ina kow sikan mgo otow no kandan
kunon kun mgo Hudiyu no tutu-u kun. Di
matuu kona man na-an. Su kandan, sakup to
panon ni Satanas.

10 Kona kow ogminahadok to kalisod no
madaas on 0gdo-0g iyu no tuwa-ayonon now.
Indanan now su moydu-on iyu no igpapirisu ni
Satanas no magbabalatak no ogpanogkad to
pagtu-u now kanak. Ogkalisodan kow to sood to
sampuu no adow. Di hogoton now nasi to
pagtu-u now kanak agad mamatoy kow aw
ighaos ku iyu to kinabuhi no konad ogkawada.

11 “*Tibo iyu, ogpaminog kow to og-ikagihon
to Ispiritu Santu diya to kasinakupan to Diyus
no pig-iling to, To otow no ogpakada-og ki
Satanas, kona din no ogkahadokan to ikaduwa
no kamatayon.” ”

12 Na nig-iling manda kandin dini kanak to
“Na so-idi gayod to igpasulat ku ikow diya to
maglilikwaday to kagi ku diya to sinakupan ku
diya to Pirgamu. Og-ilingon nu to ‘Kanak no si

Jesus no moydu-on ispada no maha-it lagboy aw
ma-idob,

13 nama-anan ku to pig-ugpa-an now,
sakupanan ni Satanas. Di pigtagonan now
lagboy nasi to pagtu-u now to kanak ngadan aw
wada now lingawi to impang-anad ku agad to
timpu no pagkabunu ni Antipas no sakup ku
gayod natodu-on. Wada kahadok kandin to
pagpasabut to kagi ku. Di pighimatayan kandin
diya to lunsud no pig-ugpa-an now no
sakupanan ni Satanas.

14 “ ‘Di moydu-on da kabugti-anan now no
kona ku ogka-uyunan su moydu-on iyu no
nigdawat to ki Balaam no impang-anad no
kandin, nig-anad ki Balak to ogpapamab-otan to
mgo Isrili natodu-on awos podon ogpamakasaa
kandan no pinabaya to pagko-on to intaphag
du-on to bugti no ampu-onon aw pinabaya
gayod to paghilabot to duma.

15 Moydu-on gayod nigtagon to impang-anad
to panon to mgo Nikulaita.

16 Sumosoo kow aw oyowi now to mado-ot.
Pagawanga now to nigpang-anad to mado-ot su
ko kona now uduwon, og-andiya-an ku aw
kastiguha ku kandan no igpabaya so-idi no
ma-utong no ispada no oglogwa dini to baba ku.

17 “ ‘Ogpaminog kow to kagi to Ispiritu Santu
diya to kasinakupan to Diyus no pig-iling to, To
otow no ogpakada-og ki Satanas, igbogoy ku
kandin to ko-onon no pighingadanan to mana
no kona igkabogoy diya to wada tu-u no sikan
mana no niglikat diya to langit. Ighogoy ku
gayod kandin to maputi no batu no pigsulatan



Sikan Impa-aha ki Juan 2:18 viii Sikan Impa-aha ki Juan 2:21

to baya din no ngadan aw to tagngadan, kandin
da to nama-an dow intawa sikan baya din no
ngadan no nasulat.” ”

18 Na nig-iling manda kandin dini kanak to
“Na so-idi to igpasulat ku ikow diya to
maglilikwaday to kagi ku diya to sinakupan ku
diya to Tiyatira. Og-ilingon nu to ‘Kanak to
Anak to Diyus no mata ku iyan na-angodan to
logdog aw kobong ku, angod to tumbaga no
pigbaga diya to tunawanan.

19 “ “‘Nama-anan ku to iyu no ingkadoyow su
dakoo to logon now kanak. Matinumanon kow
to kanak sugu aw natibuus to ginhawa now
agad nalisodan kow. Likat to pagtu-u now,
kanunoy pigdugang-dugangan to paghimu now
no madoyow no labow pad iyan du-on to
paghimu now no tugdow no madoyow gayod
iyan.

20 “ ‘D1 moydu-on da kabugti-anan now no
kona ku ogka-uyunan. Su puli now
pigpabay-anan to mado-ot no hinang ni Dyisibil
no buyag no nigpakunon-kunon to
maglilikwaday kun kandin to Diyus, di matuu
kona man. Wada now sapadi to impang-anad
din no ingkapasuwoy to mgo sakup ku. Su
ing-anad din to kona no saa diya to atubangan
to Diyus to paglingi to bugti no pinabaya to
paglinibugay aw pagtahud diya to ampu-onon
no kona no Diyus no tutu-u no pinabaya to
ogko-on to intaphag du-on kandan.

21 Pigbogayan kud kandin to timpu awos
makasosoo aw oyowi to paghimu din no

mado-ot. Di nig-oyow nasi kandin to 0gsosoo to
paglingi din.

22 Jgpa-abut ku kandin to sakit no igkahibat
din. Aw kandan no mgo duma din to
pagpalibug din, ogpahadaton ku gayod kandan
lagboy ko kona dan oyowan to
pagpatuyun-tuyun sikan no buyag.

23 To mgo sakup din, ogpamponason ku. Tibo
kow no mgo kasinakupan ku, ogkama-anan
now to kanak to ogpakalagbas to og-aha dow
nokoy diya to domdom aw ginhawahan to otow.
Og-ontopan ku to pagbaos to tagsobu-uk
agad-agad da to nahimu nu.

24 “ ‘Di iyu du-on to Tiyatira no wada unug to
impang-anad kan no buyag no pighingadanan
to madaom no impang-anad ni Satanas, wada
igdugang ku iyu no igpahimu.

25 Iyan da igpahimu ku iyu to igpatagon ku
iyu kan nama-anan now on hantod to umuli ad
dini.

26 ITyu no ogpakada-og ki Satanas aw tumana
to ogkaliyagan ku hantod ko mamatoy kow,
sikan kabogbogan no insalig kanak to Amoy ku,
igsalig ku gayod diya iyu. Ogpasakupon ku iyu
to mgo banwa dini to kalibutan.

27 Ogpaka-angod kow kanak su madigon to
pagsakup now aw ogpakada-og kow to mgo
banwa aw wada oglangub og-atu iyu.

28 Ighogoy ku iyu to Salimpagung no
ogpandalipaak diya iyu.

29 “ ‘“Tibo kow, ogpaminog lagboy to kagi to
Ispiritu Santu diya to kasinakupan to Diyus.” ”

3

1 Na ton nig-ikagi kanak, nig-iling manda dini
kanak to “Na so-idi pad manda to igpasulat ku
ikow diya to maglilikwaday to kagi ku diya to
sinakupan ku diya to Sardis. Og-ilingon nu to
‘Kanak no si Jesus, nigpatubus a to Ispiritu
Santu diya to kalibutan no pitu to
nigsingkabugti no kabogbogan din. Kanak
gayod to nigtagon sikan pitu no bitu-on.

“ ‘Nama-anan ku to kadodoog now. Kunon
kun moydu-on kinabuhi now no konad
ogkawada. Di matuu to paghimu now, wada
igkamatu-ud now. Angay namatoy kow on.

2 Agdam kow aw oyowi to kado-otan. Di sikan
nanda no madoyow no pigtagon now pad no
pagtu-u now, hogota now su imomo-ot on
podon to ogkawada-an kow to pagtu-u now.
Nama-anan ku to moydu-on pad paghimu now
no wada-wada pad kalitos diya to atubangan to
Diyus ku.

3 Kona now ogkalingawan to impang-anad iyu
natodu-on no pigdawat now. Di ogtagonan now
laghoy to pigdawat now aw aya kow on to mgo
pagminasuhoy now. Ko kona kow sumosoo aw
oyowi to mado-ot no hinang, ogkatokawan kow
su ko dumatong a du-on iyu angod a da to
kawatan no puli og-abut to wada tugun aw

wada now hina-ata su wada now imana aw
wada now katagahi to adow to lagboy kagoto-an

to pag-uli ku diya iyu.

4 “‘Di moydu-on da iyu no wada tamak to
kabo now no pinabaya to pagtampu to mado-ot
no paghimu aw padumahi ku iyu no

ogpakapangabo to maputi su himuhonon kow
no ogpakaduma kanak.

5 To otow no ogpakada-og ki Satanas,
ogpakapangabo to maputi aw kona ku
oggawangon to ngadan din du-on to listahan ku
to moydu-on kinabuhi no konad ogkawada no
iyan ogpantuuson. Diya to atubangan to Diyus
no Amoy ku aw mgo diwata din, ogka-abin ku
kandin no sakup ku.

6 “ ‘Tyu, ogpaminog kow to kagi to Ispiritu
Santu diya to kasinakupan to Diyus.” ”

7 Na ton nig-ikagi kanak, nig-iling manda dini
kanak to “Na so-idi to igpasulat ku ikow diya to
maglilikwaday to kagi ku diya to sinakupan ku
diya to Piladilpiya. Og-ilingon nu to ‘Kanak no
si Jesus to matuwadong aw tutu-u. Pighogayan
a to kabogbogan to pagsakup angod ki Hari
David. Ko moydu-on ogtau-angan ku, wadad on
ogpakatakop. Ko moydu-on ogtakopan ku,
wadad on ogpakatau-ang.

8 “‘Nama-anan ku to iyu no nabaya-baya-an.
Agad kona kow no mahan-ing di matinumanon
kow to kagi ku. Wada now oyowi to pagtu-u
now dini kanak. Kaling man pigtau-angan ku
iyu awos sumood kow aw wadad on
ogpakalopon iyu.

9 Sikan mgo otow no nigpakunon-kunon to
mgo Hudiyu kun kandan no tutu-u di matuu
kona aw gau-on man nasi kandan su sakup ni
Satanas, ogpaluhudon ku kandan diya iyu awos
mama-anan dan bali to iyu, piglogonan ku.

10 Su pigtagonan now to kagi ku agad
nalisodan kow on, ogbantayan ku da gayod iyu
su madaas ogkagoto to pag-anti to mgo otow

dini to babow to kalibutan. _
11 Madaas ad og-uli diya iyu. Tagoni now to

iyu no moydu-on awos kona kow mawada-an to
ighaos ku podon iyu no madoyow.

12 To otow no ogpakada-og ki Satanas,
oghimuhon ku kandin no tugdok du-on to
abutanan to Diyus diya to langit no kandin,
kona ogkagawang. Igsulat ku gayod du-on
kandin to ngadan to Diyus ku aw ngadan gayod
to lunsud to Diyus no baya no Hirusalim no
ogkatuntun no likat diya to Diyus diya to langit.
Igsulat kud gayod du-on kandin to kanak baya
no ngadan.

13 “ *Ogpaminog kow to kagi to Ispiritu Santu
diya to kasinakupan to Diyus.” ”

14 Na ton nig-ikagi kanak, nig-iling manda
kanak to “Na so-idi to igpasulat ku ikow diya to
maglilikwaday to kagi ku diya to sinakupan ku
diya to Lawdisiya. Og-ilingon nu to ‘Kanak no si
Jesus to pigkatondananan to magmamatu-uday
su ogkatu-uhan to matuwadong to paglikwad to
kagi to Diyus no kanak no pinabaya-an to tibo
no pigbotad to Diyus.

15 “ “Nama-anan ku to paghimu now. Kona no
mapasu to ginhawa now kanak. Di kona gayod
no mahagsii. Ma-inallow da to kapasu-an.
Madoyow ko bullug mapasu dow bullug
mahagsii.

16 DI mano ma-inallow kow da man to
kapasu-an now, igbuga ku da iyu.

17 Ogbinansag kow no og-iling kow to “Datu a,
madoyow on to kabotang ku. Wadad pighoong
ku.” Di ka-atanan kow pad nasl su wada now
katagahi to ma-intok da to pagtu-u now aw
ma-intok gayod to domdom now. Nawada-an
kow on nasi aw napisok kow aw nalobasan kow
su wada paghimu now no madoyow.

18 Kaling man igtugun ku iyu to ogpabogoy
kow kanak to pagtu-u no tutu-u no angod to
buwawan no pig-antihan on to kayu awos datu
kow on no tutu-u. Ogpabogoy kow kanak to
kab0 no maputi awos magawang to pagkasikow
now su nalobasan kow. Ogpasandog kow kanak
to ighuung to mata now awos ma-uli-an to
pagkapisok now awos makakita kow.

19 To mgo sakup ku no piglogonan ku,
igpanagda ku aw kastiguha awos anadon ku
kandan. Kaling man ogkastiguhon ku iyu ko
kona now oyowan to mado-ot no paghimu now.
Tibuuson now to ginhawa now.

20 “ ‘Na so-idi ad no nangunsolib ad awos
ogsabi iyu. Ko moydu-on nakadinog to kagi ku
aw paponhika a din, konad ogkapigtas to
paghisau ta.

21 To otow no ogpakada-og ki Satanas,
ogpaso-ingon ku kandin to pagbulig to
pagsakup ku angod da kanak no nakada-og aw
pigpaso-ing a to Diyus no Amoy ku to pagsakup
din.

22 “ ‘Ogpaminog kow to kagi to Ispiritu Santu

diya to kasinakupan to Diyus.” ” Sikan to
nadinog ku du-on.

4

1 Na pighalin manda ni Jesus to impa-aha
kanak no iyan manda nakita-an ku to
natau-angan to takop-takop to langit. Ton
nig-ikagi dini kanak no angod to budyung,
nadinog kud manda to kagi din no
nigpanlanab-lanab no na-iling to “Padayong ka
awos ipa-aha ikow dow nokoy to og-abut
odoma.”

2 Aw du-on dayun no pinabaya to Ispiritu
Santu wadad on panimo-ot ku aw du-on to
langit nakita-an ku to pangka no pig-ingkudan
to Tagginihit.

3 Sikan nig-ingkud du-on, iyan na-angodan to
mgo mutya no haspi aw kurnalina no
ogpanilak-silak. Sikan pangka, piglikusan to
bangow no angod to ismiralda no mutya no
ogpanilak-silak.

4 To pangka, piglibutan gayod to kawa-an aw
upat no bu-uk no pangka aw kada pangka,
moydu-on nig-ingkud no manigo-on no
namangabo to maputi aw pamansangkub to
sinuwang-suwang no buwawan.

5 To oglikat du-on sikan no pangka, kilat no
ogkiblat aw dauhinog aw panganod-kanod to
lugung. Du-on to atubangan to pangka
moydu-on pitu no ilawan no malanyag laghoy
no sikan iyan to Ispiritu Santu no pitu to
kaboghogan din.

6 Aw du-on gayod to atubangan to pangka no
piglikusan moydu-on angod to dagat no angod
to pagaungan to pagbatingting to pag-aha ta.

Piglibongan gayod to pangka to upat no

katuusan no uminugpa no taga-langit, aw
atu{aangan dan aw talikudan dan, moydu-on
mata.

7 Na to tugdow no uminugpa, iyan
na-angodan din to liyun no panguu to mgo
uwod-uwod. Sikan ikaduwa, iyan na-angodan
to nati to baka. Aw sikan ikatou, to
lawlanguhan din, iyan na-angodan to otow. To
ika-upat, iyan na-angodan din to mana-uu no
niglayang-layang diya to ugtuhan.

8 Kada songo bu-uk to mgo uminugpa du-on,
piggiti-an to onom no pagikpik no tumaag mata
du-on to babow aw du-on to sood. Agad adow
aw madukilom iyan da oghimuhon dan to
ogpamangkanta no og-iling to “Matuwadong,
matuwadong, matuwadong to Ginu-u no Diyus
no Kinabogbogan. Maghobo-ot kandin no to
wada pad kapunu to kapinunu-an, tahan on
naka-ugpa aw hantod kunto-on aw hantod to
wada katapusan.”

9 Aw sikan mgo uminugpa, ko mabogayan
dan to pagsaya-saya aw pagtahud aw pasalamat
du-on sikan nig-ingkud du-on to pangka no
piglikatan to kinabuhi no konad ogkawada,

10 pgtampuhan gayod kandan sikan kawa-an
aw upat no mangkanigo-on no ogpamanluhud
du-on to atubangan todu-on nig-ingkud to
pangka aw ampu-i dan kandin no piglikatan to
kinabuhi no konad ogkawada aw ibotang dan
to buwawan dan no sinuwang-suwang du-on to
atubangan din no intahud dan kandin no
ogdodonganan dan to pagkanta no iglangkoa no
iyan kalitukan to



Sikan Impa-aha ki Juan 4:11 xvi Sikan Impa-aha ki Juan 5:6

11 “Nahimu ka no litos no talahudon, Ginu-u
noy. Nahimu ka no litos no saya-onon, Diyus
noy. Nahimu ka no litos no bogayanan to
kabogbogan. Piggihit nud tibo. Tibo, nagihit nu
su sikan, pigho-otan nud.” Sikan to ingkasaya
du-on sikan nig-ingkud du-on to pangka.

%)

1 Na sikan nig-ingkud du-on to pangka,
nakita-an kud du-on to kalintu-u no boad din no
nigtagon to basahon no pigpanlukut no
managdibauy nasulatan tibo no pigpambogkot
to pitu no balitos.

2 Dayun nakita-an kud to bobogbogan no
diwata to Diyus. Nig-iling kandin to ma-agbot
no kagi no “Intawa buwa to litos no
ogpakabadbad to mgo imbalitos so-idi
nasulatan aw pambuklada awos mabasa.”

3 Di wada man sobu-uk no litos ogpakabuklad
sikan basahon agad diya to langit dow pasak
dow diya pad to sood to pasak.

4 Nakasinogow a lagboy su wada sobu-uk no
litos no ogpakabuklad sikan basahon no
piglukut.

> Dayun songo manigo-on du-on, nig-ikagi
kanak to “Kona ka ogsinogow su si Jesus no
nahingadanan to Liyun to Panon ni Huda no
sugpu ni David, kandin to nakada-og ki Satanas.
Kaling man kandin to litos ogpakabuklad sikan
basahon no piglukut aw ogbadbadon sikan
imbalitos no pitu.”

6 Na nakita-an ku to angod to nati to karniru
no nigsakindog du-on to dani to pangka no

nalibongan to upat no uminugpa no katuusan
aw sikan mgo mangkanigo-on. Sikan Nati to
Karniru, pitu to suwag din aw pitu to mata no
iyan pitu no kabogbogan to Ispiritu Santu no
pigpatangkap to Diyus dini to babow to
kalibutan. No pag-opus-opus ku to pag-aha
sikan Nati to Karniru no nigsakindog du-on to
dani to pangka, iyan nakita-an ku to pali no
nig-angit-angit on no sikan no ingkamatoy din
natodu-on dini to kalibutan.

7 Na sikan Nati to Karniru no kan iyan si
Jesus, nigduguk kandin du-on to pangka aw
dawata din on sikan piglukut no basahon no
du-on to boad sikan nig-ingkud du-on to
pangka.

8 No madawat din sikan piglukut no basahon,
sikan kawa-an aw upat no mangkanigo-on aw
sikan upat no uminugpa, namanluhud du-on to
atubangan kan Nati to Karniru aw ampu-i dan
kandin. Logob kandan to kablitonon aw
tagu-anan no buwawan no moydu-on palina no
iyan pag-ampu to mgo sakup to Diyus.

9 Namangkanta kandan to baya no
kantahonon no nig-iling to “Litos ka no
ogpakadawat kan piglukut no basahon aw to
paghbadbad to mgo balitos su ikow to
pighimatayan aw ikow langosa to intobus nu to
mgo otow likat to tibo no katimamanwahan aw
nigsingkabugti no inikagihan aw kapanonan aw
kasinakupan awos ipatu-un to Diyus.

10 Pighimu nu kandan no sinakupan to Diyus
aw panon to mgo otow no kanunoy og-ampu
diya to atubangan to Diyus, aw ogpasakupon nu

kandan so-idi kalibutan.” Sikan to pigkanta dan.

11 Na nig-aha a manda aw iyan nakita-an ku
to kahan-ingan no mgo diwata no minaan no
namanlibong du-on to pangka aw sikan
mangkanigo-on aw kan mgo uminugpa aw
nadinog kud kan mgo diwata

12 no naman-iling to ma-agbot to “Sikan Nati
to Karniru no pighimatayan, nahimu kandin no
litos no bogayanan to kaboghogan aw kadatu
aw ka-ugsoban aw doson aw pagtahud aw
pagsaya aw pag-ampu.”

13 Aw nadinog kud to tibd no uminugpa diya
to langit aw dini to pasak aw diya pad to sood to
pasak aw du-on to dagat aw tibo no uminugpa
du-on no naman-iling to “To nig-ingkud du-on
to pangka aw sikan Nati to Karniru, madawat
dan to pag-ampu aw pagsaya aw pagtahud aw
kabogbogan, hantod to wada katapusan.”

14 Aw to mgo upat no uminugpa, naman-iling
to “Sikan iyan podon.” Aw to mangkanigo-on,
namanluhud aw ampu-i dan kandan.

6

1 Na nakita-an kud sikan Nati to Karniru no
nighadbad to tugdow no balitos du-on sikan

basahon no piglukut. Kadongan mabadbad on
iyan nadinog ku du-on to sobu-uk no uminugpa
no nig-ikagi no iyan na-angodan to potow to
bansi no na-iling to “Na, logwa kad on.”

2 Aw iyan nakita-an ku to kabayu no maputi
no nasakayan on tahan to nigtagon to busug aw
tunud. Nabogayan kandin to sinuwang-suwang
no ta-indanan to kabogbogan din. Dayun

nighipanow on kandin awos makada-og to mgo
ka-otawan aw makadada-og iyan kandin.

3 Na nigbadbad to Nati to Karniru to ikaduwa
no balitos to basahon no piglukut. Kadongan
mabadbad iyan nadinog ku to ikaduwa no
uminugpa no nig-iling manda to “Na, logwa kad
on.”

4 Aw iyan nakita-an ku to kabayu no maogdog
laghoy no nasakayan on tahan to pighbogayan to
ispada no ma-aslag aw kandin to ogdaa to
samuk dini to babow to kalibutan aw bogoy to
kado-otan diya to mgo otow awos
ogpahihimatayay hantod to ampan kalinaw.

5 Na pigbadbad to Nati to Karniru to ikatou
no balitos. Kadongan mabadbad iyan nadinog
ku to ikatou no uminugpa no nig-iling to “Na,
logwa kad on.” Aw iyan nakita-an ku to kabayu
no ma-itom no nasakayan on tahan to nigtagon
to timbangan.

6 Nadinog kud to angod to kagi no du-on
pu-un to kabakna-an sikan mgo upat no
uminugpa no na-iling to “To bayad to talabahu
now to songo adow, iyan da ogkaboli to tatou no
supa to bogas dow tatou no salmun to ginaling.
Di to taba dow inomon, kona now ogkaboli.”

7 Na nigbadbad to Nati to Karniru to ika-upat
no balitos. Kadongan mabadbad iyan manda
nadinog ku to ika-upat no uminugpa no
nig-iling to “Na, logwa kad on.”

8 Aw iyan nakita-an ku to kabayu no angod to
niglunsi no nasakayan tahan to pighingadanan
ki Kamatayon. To nigsunu kandin,
pighingadanan ki Hadis no iyan nalitukan to

banwa to mgo nangkamatoy. Kandan no
daduwa, nabogayan to kabogbogan to
ogpakasakup hantod to ika-upat no bahin so-idi
kalibutan awos makamatoy no igpabaya to
kalisod to gira aw bontas aw sakit aw mamang
no ogpakamuwa.

9 Na pigbadbad to Nati to ikalima no balitos
du-on to basahon no piglukut. Iyan nakita-an
ku du-on to saom to sundu-anan to umagad to
mgo pighimatayan su namantagon kandan to
kagi to Diyus aw impasabut dan to kagi din.

10 Pigpa-agbotan dan to kagi dan no nig-iling
to “Ikow no Magbobo-ot no tutu-u aw
matuwadong, kagan-u pad to kapanggad to
pagtagad noy ko bo-otan nu to mgo otow du-on
to kalibutan awos mabaosan to paghimatoy

kanami.”
11 Na tagsobu-uk kandan, pighogayan to

maputi no kabo aw pannangoni kandan to
“Pakamonang kow pad na-ay hantod to malitos
to kahan-ing to kasu-unan now no pigho-otan
gayod to Diyus no ogpahimatayan angod da iyu
no nangkahimatayan.”

12 Na pigbadbad to Nati to ika-onom no
balitos du-on to basahon no piglukut. Iyan
nakita-an ku to nig-abut no tiyog no mabogbog.
To soga, nawada to bandog aw nighauy no
ma-itom no angod to pinalangkob no kudon to
ka-itom aw to pagkayun to buwan, iyan
na-angodan to langosa.

13 Aw to mgo bitu-on, nangka-uug no iyan
na-angodan to lagtu no pigsabod to kamag no
mabogbog.

14 To langit, pighoong on no iyan na-angodan
to hikam no piglukut aw gawanga. Aw to mgo
ka-untudan aw mgo puu to dagat, nangka-isog.

15 To tibd to mgo otow dini to babow to
kalibutan, agad to mgo hari aw mgo bantugan
no mgo otow aw mangkata-as aw mgo
kadatu-an aw mgo moydu-on kabogbogan aw
mgo sakup dan, agad udipon aw kona,
namakahobong kandan diya to bitu aw diya to
mgo pilang no diya to ka-untudan.

16 Namansa-og kandan diya to mgo pangas no
kabatu-batuhan no nig-iling to “Kangkaligadi
koy on sanga dini kanami.” Aw og-iling diya to
mgo ka-untudan to “Kangkatunai koy on sanga
awos malibunan koy on awos kona koy on
makita-an sikan nig-ingkud du-on to pangka.
Ogsalibonan koy now awos kona koy
masa-aban to langot to Nati to Karniru.

17 Su nagoto-an kid on to adow to pagkalangot
dan aw dow intawa buwa to ogpakatuwa-ay
sikan.”

7

1 Na no mapugut on sikan, iyan nakita-an ku
to upat no diwata to Diyus no namansakindog
du-on to upat no ka-kasuukan to pasak, sobu-uk
diya dapit to silatan, sobu-uk diya dapit to
saopan, sobu-uk diya to amihanan, aw sobu-uk
gayod nigsakindog diya dapit to babagan. Iyan
pighimu dan to pighabagan to upat no kamag
awos wada masabod no pasak aw dagat aw
kayu.

2 Dayun nakita-an ku to duma no diwata no
niglikat diya to silatan no nigdawdaa to
i-indanay to Diyus no piglikatan to kinabuhi no
konad ogkawada. Pig-agbotan din to pagtawag
diya todu-on upat no diwata no nabogayan to
kabogbogan no ogpakado-ot to kalibutan aw
dagat

3 no nig-iling to “Tagadi na-ay. Monang kow
ogpando-ot to pasak aw dagat aw mgo
kaguwanganan ko matapus ma-indanan noy to
goya to mgo sakup to Diyus.”

4 Dayun pignangonan ad dow man-u to
og-indanan. Songo gatus aw kap-atan aw upat
no maan to kahan-ing aw sampuu tag duwa no
anak ni Israel to piglikatan dan no panon.

5 Pigpang-indanan to sampuu tag duwa no
maan no sakup to panon ni Huda. To
kasinugpu-an ni Ruben, sampuu tag duwa no
maan to pig-indanan. Pig-indanan gayod to
sampuu tag duwa no maan to kasinugpu-an ni
Gad.

6 To kasinugpu-an ni Asir; sampuu tag duwa
no maan. To panon ni Niptali, sampuu tag
duwa no maan. Pig-indanan gayod to sampuu
tag duwa no maan to kasinugpu-an ni Manasis.

7'To panon ni Simeon, sampuu tag duwa no
maan. To kasinugpu-an gayod ni Lebi, sampuu
tag duwa no maan. Pig-indanan gayod to
sampuu tag duwa no maan to panon ni Isakar.

8 To kasinugpu-an ni Sabulun, sampuu tag
duwa no maan. To panon ni Jose, sampuu tag
duwa no maan to pig-indanan to goya. To
panon ni Benjamin gayod, sampuu tag duwa no



Sikan Impa-aha ki Juan 7:9 xxiii Sikan Impa-aha ki Juan 7:14

maan.

9 Na no pagkapugut sikan, iyan nakita-an ku
to kahan-ingan no kona ogkabilang likat to tibo
no kasinakupan aw kapanonan aw
katimamanwahan aw nigsingkabugti no
inikagihan. Namansakindog kandan diya to
atubangan sikan Nati to Karniru aw madani
sikan nig-ingkud du-on to pangka. Nangabo
kandan to maputi aw namandaa kandan to mgo
lumboy.

10 Pig-agbotan dan to paglalangkoa no
pig-iling to “Masaya to Diyus ta no nig-ingkud
diya to pangka aw diya to Nati to Karniru su
kandan to piglikatan to kalipwasanan ta.”

11 Sikan mgo diwata tibo to Diyus,
namanlibong du-on sikan mgo mangkanigo-on
aw sikan upat no uminugpa no taga-langit
du-on to pangka aw namanluhud kandan du-on
aw ampu-i dan tibo to Diyus

12 no namang-iling kandan no
namandodongan to “So-idi iyan to tutu-u.
Ma-ampu-an to Diyus, masaya kandin,
matahudan kandin, mapasalamatan,
kina-ugsoban kandin aw kinabogbogan aw
kinadosonan hantod to wada katapusan. Sikan
iyan laghoy. Amin.”

13 Na sobu-uk no manigo-on du-on, nig-iling
kandin dini kanak to “Sikan namangabo to
maputi, dow intawa kandan aw ando-i man
mamakapu-un kandan.”

14 Nakatabak a to “Sir, ikow to nataga.”
Nig-iling kandin dini kanak to “So-idi no mgo
otow, kandan iyan to mgo sakup to Diyus no

namakalibwas sikan kinadakoan no kalisodan
du-on to babow to kalibutan. Piggawangan

kandan to saa dan no pinabaya to langosa to
Nati no pagpakimatoy din kandan. Angod to
pigdakdakan dan to kabo dan to langosa din su
sikan to nakagawang to saa dan.

15 Kaling man konad ogkataha kandan no
og-atubang du-on kandin no nig-ingkud du-on
to pangka. Kanunoy on kandan du-on to
abutanan to Diyus, adow aw madukilom no
namang-ampu kandan to Diyus no atubangan
to Diyus to ogsalibon on kandan.

16 Konad on kandan ogbontason. Konad on
oglanggahan. Kona dan on ogbati-on to kapasu
to soga dow agad pad nokoy no kapasu-an.

17 Su sikan Nati to Karniru no du-on to
pangka, kandin to ogtandu kandan aw

oghindu-an din kandan to wohig no og-ugwak
no makaghbuhoy. Konad on kandan ogsinogow
su oggawangan to Diyus to kaduyong-otanan
dan tibo.”

8

1 Na pigbadbad to Nati to Karniru to ikapitu
no balitos no iyan katapusan du-on to basahon
no piglukut. Nakita-an ku to pig-abut to
kahonok diya to langit aw to mgo tonga to uras,
ampan mamotik-potik.

2 Iyan on nakita-an ku to pitu no diwata no
kanunoy nigpamanagad diya to atubangan to
Diyus dow kagan-u kandan ikagihan to Diyus.
Aw kandan, mgo logob to budyung no
impambogoy du-on kandan.

3 Na moydu-on duma no diwata no nigdaa to
tagu-anan no buwawan no moydu-on palina no
intagu. Nig-atubang kandin diya to botanganan
to palina no ogsangabon. Pigbogayan kandin to
dakoo no palina no igha-ot to pag-ampu to mgo
sinakupan to Diyus no ogpasungku-on din to
oboo du-on to botanganan no buwawan diya to
atubangan to pangka.

4 Nig-uylut to oboo to palina du-on to
tagu-anan no pigtagon to diwata takas-takas to
nigpanduung-duung diya to atubangan to Diyus
no natapikan to pag-ampu to mgo sakup din.

> Dayun pigpudut to diwata to baga du-on to
botanganan no sangabanan to palina aw itagu
du-on to buwawan no tagu-anan aw idogpak
din du-on to kapasakan aw tinakin to mgo
kiblat to kilat aw potow to bansi aw
mangkabogbog no dauhinog to kalibutan aw
panday-og to tiyog.

6 Na ton pitu no diwata to Diyus no logob to
budyung, imomo-oton dan on ogpatanugon to
budyung.

7 Na nigpatanug to tugdow no diwata aw
tinakin to nakadongan to udan to yilu no
natapikan to logdog aw langosa aw katangkapi
to ikatou no bahin so-idi kalibutan, aw ikatou
no bahin to mgo kaguwanganan, nangkasangab,
aw kangkasangab to mgo bagnot tibo.

8 Na pigpatanug to ikaduwa no diwata to
budyung din aw moydu-on angod to ma-aslag
no untud no nigliyab-liyab to kayu no indogpak
du-on to dagat

9 aw ikatou no bahin to dagat, nighauy no
langosa aw to ikatou no bahin to nig-ugpa du-on
to dagat, nangkamatoy, aw ikatou no bahin to
tibo no sakayan du-on to dagat, nangkaonod.

10 Na, pigpatanug to ikatou no diwata to
budyung din aw nigdodongan likat to langit
na-uug to bitu-on no nabitii angod to logdog to
ilawan no indogpak diya to pasak. To ikatou no
bahin to kawohigan aw kasapa-an to nado-ogan
din.

11 Iyan ngadan sikan no bitu-on, si Kapo-itan.
Ikatou no bahin to kawohigan tibo, nabauy no
mapo-it aw mahan-ing no namaka-inom,
nangkamatoy su napo-itan.

12 Na pigpatanug to ika-upat no diwata to
budyung din aw ikatou no bahin to soga,
pig-adoman, aw buwan gayod aw bitu-on. To
pagbandog dan to adow aw madukilom, kona
oglugayow lagboy su ikatou no bahin dan,
nawada.

13 Na nakita-an ku aw dininog ku to mana-uu
no nigkullang to ma-agbot no niglayang-layang
diya to ugtuhan no iyan ogkalitukan to “Aboy,
aboy, aboy to ka-otawan no namang-ugpa to
babow to kalibutan ko magoto on to ogpatanug
to tatou pad no diwata to budyung dan.”

9

1 Na pigpatanug to ikalima no diwata to Diyus
to budyung din. Iyan nakita-an ku to diwata no
angod to bitu-on no na-uug tahan no nigdo-og
du-on to kapasakan no niglikat diya to langit.

Pigbogayan kandin to susi to li-otanan to

kadaoman no wada kinotoban. ‘
2 Sikan bitu-on, pigtau-angan din to li-otanan

to kadaoman no wada kinotoban aw tinakin to
niglogwa on to oboo no nig-alindu-uk aw

daklom to bandog to soga aw diglom to
aw-awanan su nigtangkap to oboo no nigpu-un
du-on to li-otanan ton kinadaoman no wada
kinotoban.

3 Na sikan oboo, nadaa to mgo tangas no
nigkutagpa to kapasakan. Pigbogayan kandan
to kabogbogan to ogpasakitan to mgo otow
angod to laas to salipit-sipit.

4 Kandan, pig-udlinan to kona igpapandodo-ot
to mgo bagnot aw kayu aw tanom. Di iyan
intugut kandan to pagpakuli to mgo otow no
kona no sakup to Diyus no wada indani to goya
dan to ta-indanan to Diyus.

5 Pigtugutan kandan to ogpakuli-an to mgo
otow to sood to lima no buwan. Di wada tuguti
kandan to pagpanghimatoy. To pagpasakit, iyan
ogka-angodan to laas to salipit-sipit no
ogpakalogot.

6 To sood to lima no buwan, namakapanganap
on podon to mgo otow to padaan no kandan,
ogpamanpangada on to kamatayon. Di kona
man og-abut to kamatayon du-on kandan su
impadiyu man to kamatayon du-on kandan.

7 Na ko og-aha-on ta sikan tangas, iyan
na-angodan to kabayu no imomo-ot on ogkugpa
diya to girahanan. To mgo uu dan,
pigsangkuban to angod to sinuwang-suwang no
buwawan. Aw to lawlanguhan dan, angod da to

lawlanguhan to otow.

8 To bubuu dan, angod to buyag. Moydu-on
tangku dan angod to liyun.

9 To hun-ap to kugpa dan, angod to otow no
piglimbutungan to dagaha to puthow aw to mgo
baguus to tanug to pagikpik dan, iyan
na-angodan to tanug to mahan-ing no sakayan
no ogwawagongwong aw kabayu no oglaguy no
ogkatotokap no ogdadabuk-dabuk no
ogpamangkugpa diya to girahanan.

10 To ikug to tangas, iyan na-angodan to
salipit-sipit su malaas to kibut aw ogpakalogot
to mgo otow to sood to lima no buwan.

11 To tagsakup kandan, todu-on mado-ot no
diwata no nigtau-ang sikan li-otanan to
kadaoman no wada kinotoban. Iyan ngadan din
si Abadun ko Hinibriyu pa no inikagihan, aw ko
Giniriyigu pa no inikagihan gayod, si Apulyun
no iyan nalitukan to Magpoponas.

12 Na napugut on sikan tugdow no kalisodan.
Di aboy moymoydu-on pad daduwa no
padatongon pad.

13 Na pigpatanug to ika-onom no diwata to
budyung din aw kadinog kud to kagi no
nigpu-un du-on to upat no ka-kasuukan to
buwawan no botanganan to palina no du-on to
atubangan to Diyus.

14 Sikan kagi diya kan ika-onom no diwata,
iyan nalitukan to “Sabuki kan upat no diwata
no tahan pigpamakus diya to dakoo no wohig
no pighingadanan to Iyuparatis.”

15 Dayun pigsabukan kan upat no diwata no

inhina-at bahin kanda no uras on aw adow on
aw buwan on aw tu-ig on to pagpamponas to

ikatou no bahin to otow dini to babow to
kalibutan.

16 Pignangonan ad dow nokoy to kahan-ing to
mgo sundau no namangkabayu no iyan daduwa
no gatus no maan no ka-maan to kahan-ing.

17 Na no pagkagawangi ku to panimo-ot sikan
no impa-aha kanak to mgo sundau aw mgo
kabayu. Sikan namansakoy, to dagaha dan,
nangkalimbutungan to maogdog angod to kayu.
Moydu-on gayod no maunhow angod to sapiru
no mutya. Moydu-on gayod malahag angod to
asupri. To uu to kabayu, angod to liyun, aw to
niglogwa du-on to baba dan, logdog to kayu aw
oboo aw asupri.

18 No pinabaya sikan tatou no kalisodan no
kayu, oboo, aw asupri no niglogwa to baba dan,
pigpamponas to ikatou no bahin to ka-otawan
dini to babow to kalibutan.

19 To kabogbogan sikan kabayu du-on ibotang
to baba dan aw ikug dan su sikan ikug dan iyan
na-angodan to uwod no moydu-on uu aw
ngipon no ogpakalogot.

20 Di to mgo otow no nasama no nakalikoy
sikan no mgo kalisodan, wada dan nasi lingawi
to paghimu dan no mado-ot angod to pagtagon
dan to ampu-onon no kona no Diyus no angod
to busow aw ampu-onon no pighimu to otow
puli no buwawan aw sapi aw tumbaga aw batu
aw kayu no kona ogpakakita aw kona
ogpakadinog aw kona ogpakahipanow no mgo
ampu-onon no kona no tutu-u.

21 Wada gayod kandan makasosoo to
pagpanghimatoy dan aw pagpa-inom dan to
panlingow aw paghilabot dan to duma aw
pagpangawat dan.

10

1 Na na-usab manda iyan nakita-an ku to
nakasukoli no songo diwata to Diyus no
mabogbog no niglugsad no niglikat diya to
langit no napukut to gabun aw to uu din,
nasangkuban to bangow. To lawlanguhan din,
iyan na-angodan to soga no nigbandog, aw to
kobong din, angod to logdog no nigtudoy diya to
aw-awanan.

2 Pigtagon din to manawa no basahon no
nabuklad on. Diya igi-ok to kalintu-u din no
kobong to dagat, aw kawaa din no kobong, dini
igi-ok to pasak.

3 Pigpa-agbotan din to pag-ikagi no iyan
na-angodan to liyun no ogpa-aguu. No nigtawag
kandin, iyvan on man namakatabak to pitu no
potow no bansi.

4 Pagdinog kud sikan pitu no bansi, imomo-ot
ad on podon ogsulat sikan di nakadinog a likat
diya to langit to songo lighot da no kagi no iyan
nalitukan to “Ton pig-ikagi to pitu no bansi,
kona nu ogpalabason. Kona nu sikan igsulat.
Ogpagoomon nu iyan.”

5 Na sikan diwata no nakita-an ku no
nigsakindog no pinagdiyu to paggi-ok du-on to

dagat aw pasak, pighayow din to kalintu-u din
no boad diya to langit

6-7 aw nig-iling to “Wadad on ogkatagadan ta
to pagtuman to inlikwad to mgo lagsoban to
Diyus no inghobong natodu-on.” Pigmatu-ud to
diwata to pig-ikagi din no pinabaya to mabogat
no paglabot to ngadan to Diyus no piglikatan to
kinabuhi no konad ogkawada no kandin to
nigbotad to langit aw tibo no nig-ugpa du-on,
aw pasak aw tibo no nig-ugpa du-on, aw dagat
aw tibo no nig-ugpa du-on gayod. To adow no
igpatanug to budyung to ikapitu no diwata,
sikan to kabigtawanan to intag-an to mgo
lagsoban to Diyus.

8 Na ton nadinogan ku diya to langit,
pig-ikagihan a din manda no naka-uwotu no
na-iling to “Andiya-i nu suya diwata no
pinagtiwoy to paggi-ok no dagat aw pasak, aw
puduta sikan basahon no pigtagon-tagon din no

nabuklad.”
9 Dayun pig-andiya-an ku sikan diwata aw

iyan tondoka ku kandin sikan basahon.
Nig-iling kandin dini kanak to “Dawata so-idi
basahon aw ko-ona. So-idi no basahon, angod
to doga su agad dow katam-isid to
pagpanginnanam nu, di ko lam-odon nud no
diyad on to gotok nu, mapodos to
pagpangumati nu.”

10 Dayun pigdawat ku to basahon du-on to
boad to diwata aw ko-ona ku. Pagpanginnanam
ku, angod to katam-isan to doga. Di no
lam-odon kud on no diyad on to gotok ku,
mapodos to pagpangumati ku.

11 Pig-iling din on manda no pag-ikagi dini
kanak to “Og-usabon nu to pagtag-an bahin to

mgo kapanonan to mgo otow aw mgo
kabanwahan aw mgo otow no nigsingkabugti to
inikagihan aw mgo hari.”

11

1 Na nabogayan ad to sosokod angod to agos
aw ikagihan a no na-iling to “Na sokoda nu to
simbahan to Diyus aw sundu-anan aw bilanga
to mgo namansimba du-on.

2 Di iyan kona nu ogsokodon to solib to
simbahan. Pabay-ani nu da sikan. Kona nu
ogsokodon su kabahinan sikan no ingkabogoy
on du-on to mgo otow no wada labot to Diyus.
Aw to Hirusalim no lunsud no pig-abin to Diyus,
ogkatugutan to oggi-ok-gi-okan dan nasi to sood
to kap-atan aw daduwa no buwan.

3 “Moydu-on daduwa no maglilikwaday ku no
ogbogayan ku to kabogbogan to ogpalikwadon
ku to kagi ku to sood to kap-atan aw daduwa no
buwan no nangabo kandan to hanuut puli.”

4 Na sikan daduwa no maglilikwaday to Diyus
to napa-atubangan to kagi no inlikwad to
lagsoban to Diyus natodu-on no pighingadanan
kandan to daduwa no ulibu no kayu aw
daduwa no ilawan diya to atubangan to Diyus
no Magbobo-ot to kalibutan tibo.

5> Sikan daduwa no maglilikwaday to Diyus, ko
moydu-on oglangub podon no ogpasakit kandan
no daduwa no otow, iyan ogkamu-an-mu-anan
to kamuwahanan to ogkaduwayan din su to
oglogwa du-on to baba dan, logdog no
ogpakaponas to kablang dan.

6 Moydu-on kabogbogan dan no ogtakop to
udan awos kona umudan to sood to paglikwad
dan no timpu. Moydu-on gayod kabogbogan
dan no ogpabauyon to mgo kawohigan no
langosa. Moydu-on kabogbogan dan no ogbogoy
to agad nokoy no kalisodan dini to pasak agad
nokoy no timpu no ogkaliyagan dan.

7 Na ko matapus dan on to pagpasabut to kagi
to Diyus, moydu-on mamang no padatongon
pad no ogpagimamow no oglikat to kadaoman
no wada kinotoban aw ogpagbhuwow kandin
sikan daduwa no maglilikwaday aw kada-og din
kandan aw kahimatayi kandan no daduwa.

8 Pagkamatoy kan daduwa, kalasada puli to
nakotangan kandan du-on kan no lunsud no
bantugan no sikan no lunsud no pinabaya to
pananglitan, pighingadanan to Suduma aw
Thiptu no pigpadodopahan natodu-on to
Magbobo-ot dan du-on to kinurus.

9 Na du-on to kalasada ogkatatouhan aw
tonga kandan no adow aw to patoy no lawa,
og-aha-aha-on to mgo ka-otawan no nasakup to
tibo no kapanonan aw mgo timamanwa aw
kasinakupan aw nigsingkabugti no inikagihan
su kona dan ogtugutan to igpalobong to patoy.

10 To mgo uminugpa dini to babow to
kalibutan, ogtukhow on nasi su sikan daduwa,
namatoy on aw oghinang kandan to kaliyag aw
pamanbinogayay kandan to tinukhaway su to
ing-iling dan sikan su namantukhow man
kandan su sikan daduwa no maglilikwaday to
Diyus no iyan piglikatan to pagkalisodi dan,
nangkamatoy on.

11 Di pagkatatouhi no adow aw tonga
ogbuhayon kandan to Diyus aw
mamakabangun kandan aw ogpang-abuton to
ka-otawan to kahadok hantod to agad intawa

no nakakita kandan.
12 Dayun pigmadmadan kandan no daduwa to

naka-uwotu no kagi likat diya to langit no
na-iling to “Na, mabayow kow on dini to langit.”
Aw no nakita-an kandan to mgo kablang dan,
pigbayow kan daduwa no nakalatok to gabun.

13 No mabayow kandan, nig-abut to
kahadokanan no tiyog aw to ikasampuu no
bahin sikan no lunsud, nalompag aw kaponas
to pitu no maan no mgo otow. To nangkasama
no mgo otow, du-on nangkahadok aw iyan to
nahimu dan to pagsaya-saya nasi to Diyus diya
to langit.

14 Na du-on napugut on to ikaduwa no
kalisodan. Di to ikatou no kalisodan,
padatongon pad.

15 Na pigpatanug to ikapitu no diwata to
budyung din aw kadinog to ma-agbot no kagi
diya to langit no niglalangkoa to kahan-ingan
no na-iling to “Diyus ta no Magbobo-ot ta aw to
otow no pighimu din no Imananan to
Ka-otawan, nahawi dan bali to tu-un dan no
kabogbogan to ogsakup dini to babow to
kalibutan. Aw to pagsakup dan, wada
katapusan.”

16 Aw sikan kawa-an aw upat no manigo-on
no namang-ingkud du-on to mgo pangka dan no
diya to atubangan to Diyus, namanluhud aw
ampu-i dan to Diyus

17 no namang-iling to “Ginu-u no Diyus no
Kinaboghogan to tibo no to wada pad kapunu to
kapinunu-an, tahan kad on naka-ugpa hantod
kunto-on, nigpasalamat koy ikow su nahawi
nud on to ikow tu-un no kaboghogan aw
kapunu-i nu to pagsakup.

18 Dakoo to langot to kablang nu. Di nagoto
on to adow to igkastigu nu aw pagpambo-ot nu
to mgo nangkamatoy aw adow to madoyow no
ighaos nu to mgo sugu-onon nu no mgo
maglilikwaday nu aw duma no sakup nu kotob
to tibo no nigtahud ikow agad ma-aslag aw
ma-intok. Aw nagoto on to adow no igdodo-ot
nu to mgo otow no nigdodo-ot to nagihit nu.”
Sikan to kagi to mangkanigo-on no
namang-ingkud du-on to pangka.

19 Na dayun pigtau-angan to abutanan to
Diyus diya to langit aw du-on kakita-i to arka
no pigtagu-an to mgo ta-indanan to ogkasaligan
to Diyus to kanunoy din ogtandu-an to mgo
sakup din. No dongan matau-angan to
abutanan, du-on potow to bansi, dadagubdub,
bogkot to tiyog aw udan to yilu.

12

1 Na dayun moydu-on manda impa-aha kanak
diya to langit no impa-inu-inu to og-abut
odoma. Iyan nakita-an ku to buyag no iyan
pigpangabo to soga. To buwan, du-on to saom
din. To uu din, nasangkuban to
sinuwang-suwang no nalikusan to bitu-on no
sampuu tag duwa no bu-uk.

2 Sikan buyag, magkabodos aw kandin,
ogpakanginangangon su pighayodan to bata no
oglogwa on.

3 Na moydu-on manda impa-aha kanak diya
to langit no impa-inu-inu to og-abut odoma.
Iyan nakita-an ku to bansisu no maogdog no
pitu to uu din aw sampuu to suwag aw to pitu
no uu din, nalogob to pagkasangkub to
sinuwang-suwang.

4 To ikug din, no iligot din, napunas to ikatou
no bahin to bitu-on diya to langit aw kadaa dini
to pasak. To bansisu, nigpakamonang no
nigtamong du-on to atubangan sikan buyag no
ogpananagad ko makalogwa to bata su
ogsakmiton din podon to bata ko lumogwa su
imomo-ot on og-anak to buyag.

5 Na ing-anak din to bata aw lukos kandin no
iyan pigbogayan to ogpansakup to tibo no
timamanwa odoma no wada ogpaka-atu

kandin. No ika-anak to bata, wada nasi
kasakmit to bansisu. Di Diyus nasi to nigdagwat

aw daaha din diya to pangka din.

6 Aw to buyag, nakalikoy aw makalaguy diya
to kahanongan no banwa no tahan pighina-atan
to Diyus no ogka-aotan to buyag. Aw du-on
tandu-i kandin to Diyus to kap-atan aw daduwa
no buwan.

7Na du-on abuta to paggubat to langit su si
Miguel aw mgo diwata din, aw to bansisu gayod
aw mgo sakup din no mgo diwata no
mangkado-ot iyan, nigpapanuyu kandan.

8 Di to bansisu aw mgo sakup din no mado-ot
no mgo diwata, nangkada-og kandan aw wadad

on pag-inandiya dan to langit.

9 Aw du-on no mada-og on to bansisu,
indogpak on kandin dini to kalibutan aw mgo
diwata din no kandin iyan todu-on no mamang
no pighingadanan to magbabalatak aw ki
Satanas gayod no ma-iyan-iyan to tibo dini
so-idi kalibutan.

10 Na nadinog ku to kagi no ma-agbot diya to
langit no na-iling to “Nig-abut on to pagkalipwas
to Diyus to kabogbogan ni Satanas du-on to mgo
otow. Impatu-u to Diyus to kaboghogan to
ogsakup aw sikan pigpili din no si Jesu-Kristu
su piggawang dan aw idogpak du-on to pasak
sikan nighotang-botang adow aw madukilom to
mgo sinakupan to Diyus diya to atubangan din.

11 Di kandan no mgo sakup to Diyus, nada-og
dan nasi sikan magbabalatak no pagda-og dan,
pinabaya to langosa todu-on Nati to Karniru no
nigpakimatoy kandan aw pinabaya gayod to
pagmatu-ud dan to pagtu-u dan agad dow
ikamatoy dan.

12 Kaling man iyu no naka-ugpa diya to langit,
pamantukhow kow on. Di aboy iyu no
naka-ugpa du-on to pasak aw dagat. Agdam

kow su natuwonan kow ni Satanas no_
magbabalatak no na-adas-adas on aw iyu on to

ogpanginmumungutan su tahan din on man
natagahan to mayopot on to adow din.”

13 Na no pagsabut to bansisu to indogpak on
kandin dini to pasak, piglupug din sikan buyag
no nanganak to bata no lukos su nalangot
kandin.

14 Di tahan on nabogayan sikan buyag to
pagikpik managdibauy angod to ma-aslag no
mana-uu awos makalantap du-on to bansisu aw
diya ka-aoti to kahanongan no banwa aw diya
kandin ogtandu-an to Diyus to sood to tatou no
tu-ig aw tonga su tahan on pighina-atan.

15 Na, imbuga to bansisu to angod to wohig no
naka-angod to songo wohig to kadakoo awos
podon ma-anud to buyag to pinasigoy din.

16 Di so-idi pasak to nakabulig sikan buyag su
to pasak, nangginganga laghoy aw soop to
wohig no imbuga to bansisu.

17-18 Di nigdugang to kalangot to bansisu
du-on kan buyag. Nighipanow on kandin awos
ogpaghuwow to mgo kasinugpu-an sikan no
buyag no ogpanginmumungutan din aw kotob
to ogtuman to kasugu-an to Diyus aw to ogtagon
to katutu-uhanan no pig-ukasan ni Jesus. Na to
bansisu, nigpakamonang da kandin du-on to
boyboy to dagat.

13

1 Na nakita-an ku manda to songo mamang no
nigpagimamow du-on to dagat no magsisibad.
Pitu gayod to uu din aw sampuu gayod to
suwag din no nalogob to sinuwang-suwang to
hari no insangkub aw du-on to uu, nasulatan to
mgo ngadan no impalabow-labow din on.
Nig-abin to kunon kun kandin on to Diyus aw
kapa-inahi din to ngadan to Diyus.

2 Na to magsisibad no nakita-an ku, iyan
na-angodan din to liyupardu to kalibkas. Di to
kobong din, iyan na-angodan to usu no ko

ogtaguy-ak, ogpakadupuk. To baba din, iyan
na-angodan gayod to liyun no ogtokbo. Ton

bansisu, pigbogayan din sikan magsisibad to
kabogbogan din aw pigpasakup kandin tibo

dini so-idi kalibutan.

3 Na to songo uu din, moydu-on butiyow to
pali no ingkamatoy din di na-uli-an on aw
tinakin to tibo to ka-otawan dini to babow to
kalibutan, nadaa kandan aw namakaduma
kandan sikan mamang no magsisibad su litos to
pagkaboong-boong dan.

4 To bansisu, pig-ampu-an to mgo otow su
pigbogayan din sikan magsisibad to kaboghogan
din aw ampu-i dan gayod to magsisibad no iyan
pig-iling dan to “Intawa man buwa to
ogpakasokod sikan mamang no magsisibad.
Intawa man buwa to oglangub og-atu kandin.”

5> Na sikan mamang no magsisibad, natugutan
kandin to ogbinantak no oglituk to mado-ot no
mgo kalitukan aw oglangub kandin no
ogpalabow-labow du-on to Diyus. Natugutan
gayod kandin to ogsakup to kandin kabogbogan
hantod to kap-atan no buwan aw daduwa.

6 Niglangub kandin nig-ina-ina to ngadan to
Diyus aw pig-ugpa-an to Diyus no iyan mgo
sinakupan din no du-on to langit.

7Kandin gayod, natugutan to ogpaggira to
mgo sakup to Diyus aw ogkada-og din kandan
no sakup to Diyus. Nabogayan kandin to
kabogbogan to ogsakup to katimamanwahan
tibo aw mgo nigsingkabugti no inikagihan aw
tibo to kapanonan aw tibo to kasinakupan.

8 Tibo to mgo otow dini to babow to

kalibutan, ogpamang-ampu kandan sikan
mamang gawas to mgo sakup to Diyus no
ngadan dan to wada pad gihita so-idi kalibutan

nasulat on du-on to listahan to Nati to Karniru
no ingkasundu no nigpakimatoy kandan no

ogbogayan din to kinabuhi no konad ogkawada.

9 Na iyu tibo, ogpaminog kow lagboy.

10 To otow no bullug kabahinan din no
dakoponon, tuwa-aya su ogkadakop da iyan. Di
to otow no ogpanghimatoy no igpabaya to pali,
pali da iyan to igkamatoy din gayod. Kaling
man ita no mgo sakup to Diyus, bullug agad
nokoy no kalisodan, ogtuwa-ayon ta aw nasi
du-on patibuusa ta to ginhawa ta no
ogpabaya-on to pagtu-u ta lagboy to Diyus.

11 Na dayun impakita kanak to duma no
mamang no magtatakwaa no nigpagimamow
no pasak to kandin natungahan. Daduwa to
suwag din no ogpaka-angod to suwag to nati to
karniru no malinawon podon. Di ko
ogpang-i-ikagi kandin, bugti su iyan na-angodan
to ogpa-aguu no bansisu.

12 Pighimu kandin no pangabaga to tugdow
no mamang aw nabogayan kandin to tibo to
kabogbogan din, awos matuman to pagbo-ot to
tugdow no mamang. Sikan ikaduwa no
mamang no magtatakwaa no iyan gau-on no
nigpatutuus, ogpa-ampu-on din to tibo no
uminugpa dini to babow to kalibutan du-on to
tugdow no mamang no magsisibad no na-uli-an
on to ingkamatoy din no pali.

13 Mahan-ing to kaboonganan no pighimu to
magtatakwaa no impakita din to mgo otow

hantod to pagpanubad-tubad to logdog no
pigpalikat diya to langit hantod dini to pasak.

14 To mgo kaboonganan no pighimu din no
pigbo-otan ton tugdow no mamang, sikan to
ingkadaa to mgo otow dini to babow to
kalibutan no pigpanlit-ag kandan. Dayun
pigsugu din to mgo otow to ogpahimuhon to
inotow-otow no imo-ot sikan tugdow no
mamang no magsisibad no na-uli-an on to pali
no ingkamatoy din.

15 To magtatakwaa, natugutan kandin to
ogpabogayan to ginhawa du-on sikan
inotow-otow no imo-ot sikan tugdow no
mamang no magsisibad hantod to ogpaka-ikagi
sikan inotow-otow aw to mgo otow no kona
og-ampu sikan imo-ot sikan magsisibad no
tugdow no mamang, ogpamahimatayan kandan
ton ikaduwa no mamang no magtatakwaa.

16 Pigpa-indanan din gayod to mgo otow
du-on to goya dow boad no kalintu-u agad
ma-intok aw ma-aslag aw datu aw publi aw
udipon aw kona

17 hantod to wada ogpakaboli dow
pakabaligya ko wada ta-indanan du-on to lawa
dan no ngadan sikan mamang no magsisibad
dow lumiru no pigpatubus to ngadan din.

18 Na du-on ta kadaagi to kalitukan sikan ko
masakup to Diyus to domdom ta. Ko
mabogayan ki to Diyus to ka-ugsoban,
ogkatagahan ta to kalitukan sikan lumiru su
sikan lumiru, ta-indanan to ngadan to otow. To
lumiru sikan mamang no magsisibad, lumiru to
otow no iyan onom no gatus aw kan-oman aw

onom.

14

1 Na moydu-on manda impa-aha kanak no
iyan untud no pighingadanan to Siyun no
pigsakindogan todu-on Nati to Karniru no
pigdumahan to mgo otow no sakup din no
songo gatus aw kap-atan aw upat no maan to
kahan-ing aw pig-indanan to goya dan to
ngadan to Nati aw ngadan to Amoy din.

2 Dayun nadinog kud to kagi no niglikat diya
to langit no iyan na-angodan to sampow no
maliyapa aw angod to pang-aog-og to lugung.
Na to kagi no nadinog ku, iyan na-angodan
gayod to mahan-ing no namanpatanug to
kablitonon dan

3 aw namandodongan to pagkanta to baya
dan no kantahonon diya to atubangan to
pangka to Diyus aw diya gayod to atubangan
todu-on upat no uminugpa no katuusan aw diya
gayod to atubangan todu-on kawa-an aw upat
no manigo-on. Wada duma no ogka-amu sikan
no kantahonon ko kona no todu-on songo gatus
aw kap-atan aw upat no maan no mgo sakup to
Diyus dini to pasak no piglipwasan todu-on Nati
to Karniru.

4 Kandan, wada panghilabot to kona podon
ogkahilabotan su kona kandan oglingi-lingi. Di
sikan Nati to Karniru to kanunoy dan
ogdumahan agad ando-i kandin dumoog.
Pigtobus kandan likat to mgo otow dini to
babow to kalibutan. Iyan dumaa kandan to

pag-ani su Diyus aw sikan Nati to Karniru to

na-aotan dan. . _
5> Wada mgo kagau-an dan aw wada mgo sigat

dan, agad sobu-uk.

6 Na nakita-an kud to duma no diwata no
niglayang-layang diya to aw-awanan no
nigpasabut to Madoyow no Tutuwanon no kona
ogkawada dini to mgo uminugpa to kalibutan
no tibo to mgo timamanwa aw nigsingkabugti
no inikagihan aw tibo to kapanonan aw
kasinakupan.

7 Pig-agbotan din to pag-ikagi no na-iling to
“Iyan da litos no ogkahadokan now to Diyus.
Itahud kandin su nagoto on to adow to pagbo-ot
din. Luhud kow du-on kandin no iyan nighotad
to kalangitan aw kapasakan aw kadagatan aw
kawohigan.”

8 Na moydu-on manda nigsunu no diwata to
Diyus no niglogwa aw ikagi no pig-iling to
“Nalompag on, nalompag on to lunsud no
bantugan no Babiluniya no tahan nigpa-inom to
mgo timamanwa to tu-un din no ka-agkayan aw
languha din tibo no pinabaya to pigpalingi-lingi
din to duma.”

9 Na moydu-on manda nigsunu no ikatou no
diwata aw pig-agbotan din to pag-ikagi no
na-iling to “To otow no og-ampu sikan mamang
no magsisibad aw sikan pighimu no imo-ot
kandin no inotow-otow aw pa-indan to goya din
dow boad din,

10 wada bawasanan to kalangot to Diyus
du-on kandin su ogpa-inomon kandin to
kalangot to Diyus no tinada no wada insambuu

no ogpakagawang to kasinggit du-on to basu no
iyan alingotngotanan to Diyus. Kandin no
ogpaka-inom, ogpasakitan gayod to logdog aw
asupri du-on to kastiguhanan to saa no
ogdomoan to mgo diwata to Diyus aw sikan
Nati to Karniru,

11 aw wada katapusan to pag-alindu-uk to
pagpasakiti dan. Agad adow aw madukilom,
wada sigkonanan to pagpasakiti to mgo otow no
og-ampu du-on sikan mamang aw du-on to

imo-ot kandin no inotow-otow aw otow no
ogpa-indan to ta-indanan to ngadan to mamang

no pig-ampu-an din.”

12 Kaling man ita no sakup to Diyus, agad
malisodan kid, di du-on ta katagoni lagboy nasi
to pagtu-u ta ki Jesus aw kasugu-an to Diyus
awos matibuus to ginhawa ta.

13 Na nadinog ku to kagi no niglikat diya to
langit no na-iling to “Ogsulaton nu so-idi, Likat
kunto-on, ogkaliyag to mgo otow no ogkamatoy

ko tumu-u kandan to Ginu-u.” Intabak to
Ispiritu Santu to “Ogkaliyag iyan su

ogpakasigkon on kandan to pagkalisodi dan to
kabogatan su ogpaka-agad ogpakadawat
kandan to ighaos to paghimu dan no madoyow.”

14 Na impa-aha manda kanak to panganud no
pig-ingkudan to angod to tumutubus to
ka-otawan no nasangkuban to buwawan no
sinuwang-suwang aw dawdaaha to maha-it no
gagaabay.

15 Likat du-on to abutanan to Diyus diya to
langit, niglogwa to songo diwata aw tinakin to
nig-ikagi no pigpa-aghotan din diya kan

nigsakoy to gabun no na-iling to “Isayug on to
gagaabay nu awos ogkagaab su nagoto on to
a-anihay so-idi kalibutan su nangkatonggo on to

anihonon.”
16 Na sikan nig-ingkud du-on to gabun,

insayug din to gagaabay din dini to babow to
pasak no pig-anihan din.

17 Na niglogwa manda to songo diwata diya to
abutanan to Diyus diya to langit. Moydu-on
gayod gagaabay din no maha-it.

18 Songo diwata manda, niglogwa no niglikat
diya to sundu-anan. Pigpatu-un kandin to
logdog to kayu. Pig-agbotan din to pag-ikagi
diya sikan diwata no moydu-on gagaabay no
na-iling to “Panampoda to paras to gagaabay nu
diya to pasak su nahinug on lagboy.”

19 Dayun pigtampod din to paras to gagaabay
din dini to babow to kalibutan aw ipambotang
du-on to ligisan no iyan alingotngotanan to
Diyus

20 no nadangon diya to labas to lunsud.
Pagkaligis to paras, langosa to nig-ugwak aw
talibis aw danag no mgo songo dopa to kadaom
aw mgo tatou no gatus no kilumitru to kaow-ag
to piglanaban.

15

1 Na impa-aha manda kanak to kaboonganan
no madakoo diya to langit no impa-inu-inu dow
nokoy to og-abut odoma. Moydu-on pitu no
diwata no namandaa to pitu no katapusan no
kalisodan no kapongahanan to pagkalangot to

Diyus du-on to mgo otow no dini pad to
kalibutan.

2 Jyan nakita-an ku gayod du-on to dagat no
angod to pagaungan no naba-otan to logdog.
Nakita-an ku gayod du-on to mgo sakup to Diyus
no bali on kandan, nakada-og todu-on mamang
no magsisibad su wada dan ampu-i kandin dow

sikan imo-ot kandin no inotow-otow dow sikan
lumiru no pigpatubus to ngadan din.

Namanlilibong kandan du-on sikan dagat no
nalogob kandan to kablitonon to Diyus.

3 Namandodongan kandan to pagkanta to
kantahonon ni Moises no maglilikwaday to
Diyus natodu-on aw kanta kan Nati to Karniru
no na-iling to “Mabogbog to kaboonganan to
nangkahimu nu, Ginu-u no Diyus no
Kinabogbogan. Matuwadong aw tutu-u to ikow
no kadodoog, ikow, Hari to tibo.

4 Ogkatahudan ka to tibo to ka-otawan aw
saya-saya-a dan to ikow ngadan, Magbobo-ot
noy. Su ikow da to wada saa. Tibo to mgo
timamanwa, ogdugukon ka dan aw ampu-i dan
su bantugan to ikow pighimu no matuwadong.”

> Na impa-aha manda kanak to abutanan to
Diyus diya to langit no natau-angan,

6 aw namanlogwa du-on to pitu no diwata no
namandaa sikan pitu no kalisodan to mgo otow.
Namangabo kandan to lagbhoy maputi no linu
aw to dagaha, nabagkosan to buwawan.

7 Na to sobu-uk no uminugpa no katuusan no
nigpakamonang kandan du-on to upat no
kasuukan to pangka to Diyus, nambogoy kandin
du-on sikan pitu no diwata to pitu no buwawan

no tagu-anan no naponu to kalangot to Diyus
no piglikatan to kinabuhi no konad ogkawada.
8 Na to abutanan to Diyus, pigho-otan to oboo
no nalinggumun no niglikat du-on to katuusan
to Diyus aw kabogbogan din aw wada
ogpakapanagsaga to ogsood du-on to abutanan
to Diyus ko wada pad matapus to pitu no
kalisodan no pigdaa sikan pitu no diwata.

16

1 Na dayun nadinog ku to ma-agbot no kagi
no nigpu-un du-on to abutanan to Diyus no iyan
pigpa-atubangan todu-on pitu no diwata no
na-iling to “Na, padayong kow on panghubu
du-on to kapasakan to tagu sikan pitu no
tagu-anan no iyan kalangot to Diyus.”

2 Na nighipanow on to tugdow no diwata aw
hubu-a din to kandin tagu-anan du-on to
kapasakan aw to mgo otow dini to pasak,
pig-abutan to bakukang no kandan, sikan
namakapa-indan to ta-indanan ton mamang no
magsisibad aw ampu kandan to pighimu no
imo-ot kandin no inotow-otow.

3 Na to ikaduwa no diwata, nigdaa to
tagu-anan, inhubu din du-on to dagat aw
nabauy sikan dagat no angod to langosa to otow
no namatoy on aw to nig-ugpa du-on to dagat,
na-ubus namatoy.

4 Na to ikatou no diwata, diya din ihubu to
kandin tagu-anan to kawohigan aw mgo
katubudan no natibo nangkabauy no langosa.

> Du-on nadinog kud to kagi to diwata no
pigpatu-un to kawohigan dini to babow to

kalibutan no na-iling to “Ikow no matuwadong
no to wada kapunu to kapinunu-an, tahan kad
on naka-ugpa hantod kunto-on. Matuwadong
so-idi no pagkastigu nu to mgo otow,

6 su mgo otow dini to babow to kalibutan,
pigpanghimatayan dan to ikow no mgo
maglilikwaday, Diyus, aw duma no mgo sakup
nu agad wada saa dan. D1 matuwadong to
imbaos nu su langosa to otow to impa-inom nu
kandan su pigpalogwa dan to langosa to duma.”

7 Aw kadinog ku to kagi no intabak no
niglikat to sundu-anan no na-iling to “Sikan
iyan, Diyus no Magbobo-ot no kinabogbogan, su
matuwadong to ikow no pagbo-ot aw tutu-u.”

8 Na to ika-upat no diwata, inhubu din to
kandin no tagu-anan du-on to babow to soga aw
kadugangi to kapasu no laghoy on
ogbagang-bagang awos ma-utongan laghoy to
mgo otow to kapasu angod to logdog.

9 Agad ma-utongan lagboy to mgo otow to
kapasu to soga di wada pamansosoo kandan to
paghimu dan no mado-ot aw wada dan itahud
to Diyus. Di pig-ina-ina dan nasi to ngadan to
tagtu-un lagboy to kabogbogan sikan mgo
kalisodan.

10 Na to ikalima no diwata, inhubu din to
kandin no tagu-anan du-on to pangka todu-on
mamang no magsisibad aw du-on kadiglomi to
pigsakupan din aw to mgo otow,
ogpamangkagot to ngipon aw namakaligtob to

dila dan to kasakit. _
11 Di kandan, wada pamansosoo to paghimu

dan no mado-ot. Di pig-ina-ina dan nasi to

Diyus diya to langit su Diyus man to piglikatan
to pagkasakiti dan aw mgo pagbakukanga dan.
12 Na to ika-onom no diwata, inhubu din to

kandin no pigdaa no tagu-anan du-on to
bantugan no wohig no pighingadanan to
Iyuparatis aw na-otihan awos mahina-at to
ighaya to mgo hari no oglikat to silatan.

13 Na nakita-an ku to tatou no
ogpakamodaw-modaw no busow no angod to

ambak to pagkahimu. Kan sobu-uk, niglogwa
du-on to baba to bansisu. Sobu-uk, du-on logwa
to baba to magsisibad no mamang. Aw kan
sobu-uk, du-on pu-un to baba to magtatakwaa
no iyan gau-on no nigpatutuus.

14 Sikan tatou no angod to ambak, busow iyan
no ogpamakahimu to kaboonganan no
ogpamanlibod-libod dini to tibo no pigsood to
kalibutan awos mahimun dan to mgo hari no
awos ogpakapapanuyu ko magoto to bantugan
no adow to pagbo-ot to Diyus no kinabogbogan.

15-16 Aw iyan ngadan to ogkahimunan dan to
Armagidun no ko Hinibriyu pa no inikagihan.
Di paminog kow to kagi ni Jesus bahin sikan no
adow no na-iling to “Kaliyag kow ko og-imanon
now to pag-uli ku awos kona kow matokawan
angod to pag-abut to kawatan, su kanunoy kow
gimata aw nakapangabo on tahan awos kona

kow masikawan su wada now katalinuhi ko
makahipanow kow puli to kona now no

papanaway podon.”

17 Na to ikapitu no diwata, du-on din ihubu to
kandin no tagu-anan du-on to aw-awanan aw
nadinog ku to ma-agbot no kagi no niglikat

du-on to pangka no diya to abutanan to Diyus
no na-iling to “Ogkaponga on tibo so-idi to
kalangot to Diyus du-on to mgo otow.”

18 Aw tinakin potow to bansi aw mgo
kanod-kanod aw kasakoti to tiyog no wada pad
nakasokod likat no moydu-on on binotad no
otow dini to kalibutan, nigsubla no tiyog to
kaboghog.

19 Ton babantugan no lunsud, natibag-tibag to
tatou no tibag kotob to kalunsudan diya to
nigsingkabugti no banwa, nangkalompag aw to
babantugan no lunsud to Babiluniya, wada
kalingawi to Diyus to pagpa-inom kandin to
kabu to langot din no nigsobu.

20 To mgo puu to dagat, pighoong on aw mgo
ka-untudan, pighoong on gayod.

21 Nig-udan to yilu no angod to mgo batu no
tagkalim-an no kilu to kabogat no nigdo-og
du-on to mgo otow no niglikat diya to langit
hantod to pig-ina-ina to mgo otow to Diyus no
pigpahadatan laghoy kandan to pagpa-udan to
yilu no takinan aw mabogat.

17

1 Na likat kandan no pitu no diwata no
nalogob kandan to tagu-anan no pigdaa dan,
moydu-on sobu-uk no diwata no nigduguk
kanak aw ikagi to “Andini ka su ogpakita-on ka
to pagbo-ot to Diyus sikan mado-ot no buyag no
babantugan no nig-ingkud du-on to mgo
kawohigan no nigpahari-hari.

2 Aw to mgo hari dini to babow to kalibutan,
natibo-an dan kandin to mado-ot no paghimu.



Sikan Impa-aha ki Juan 17:3 i Sikan Impa-aha ki Juan 17:7

Aw sikan inomon to paglingi-lingi dan,
nangkalangu to tibo to mgo uminugpa dini to
babow to kalibutan no pigpa-inom dan.”

3 Na pinabaya to kabogbogan to Ispiritu
Santu, pigdaa a ton diwata diya to kahanongan
no banwa aw diya ku kakita-i to buyag no
nigsakoy to mamang no maogdog no
magsisibad. Ko og-aha-on, pigpatangkapan to
nasulat no ngadan to Diyus du-on to lawa din
no puli din pigsaga pig-abin. Sikan mamang,
pitu to uu din aw sampuu to suwag din.

4 Na sikan buyag no mado-ot, nangabo to
gan-gan aw duma no mahal no kabo.
Nansangkub kandin to buwawan aw pirlas aw
duma no mutya no manilak-silak. Pigtagon din
to inomanan no buwawan no pigtagu-an no
du-on din ibotang to kado-otan din angod to
pagpalibug din.

5 Du-on to goya din nasulat on to ngadan no
madaom to kalitukan no na-iling to “Babiluniya
no babantugan, inoy to tibdo no mgo buyag no
ogpalibug aw duma no paglingi-lingi.”

6 Pig-indanan ku sikan no buyag no nahingow
to pag-inom din to langosa to mgo otow no puli
din pigpanghimatayan su sakup kandan ni
Jesus.

Na no pag-aha ku du-on sikan buyag,
naboong-boong a lagboy.

7Di to diwata to Diyus no nighindu kanak,
pignangonan a din gayod to “Nokoy to
igkaboong-boong nu su ogpanaysayan ku ikow
sikan buyag aw sikan gayod no mamang no

magsisibad no pitu to uu aw sampuu to suwag
no sikan, pigsakoy-sakayan to buyag.

8 To nakita-an nud no mamang no
magsisibad, sikan iyan to natodu-on dini to
babow to kalibutan. Di kunto-on wadad, aw
kandin iyan to padatongon pad no
ogpagimamow likat to kadaoman no wada
kinotoban. Di to ogkadoogan din, logdog to
impirnu. Ogkahimu kandin no kaboonganan to
mgo naman-ugpa dini to babow to kalibutan no
to kandan mgo ngadan, to wada pad gihita to
pasak, wada ikasulat du-on to listahan to mgo
otow no oghogayan to Diyus to kinabuhi no
konad ogkawada no ogpantuuson din. Iyan
ingkaboong-boong dan sikan mamang su sikan
iyan dini to babow to kalibutan natodu-on. Di
kunto-on wadad. Di padatongon pad ko mahudi
no adow.

9 “Na sikan, kona ogkadaagan ko kona no
Diyus to ogpasabut. Na sikan pitu no uu,
napa-atubangan to pitu no untud no sikan
pig-ingkudan to buyag.

10 Napa-atubangan gayod to pitu no hari.
Lima kandan to nawadad. Sobu-uk no nigsunu
kandan to nigsakup kunto-on. Aw moydu-on
sobu-uk no ogsunu no padatongon pad. Ko
umabut, kona no maugoy to pagsakup din.
Madaas da kandin ogkagawang.

11 Na sikan mamang no magsisibad to ikawau
no hari no ogsunu aw kandin to dini natodu-on,
di wadad kunto-on, di padatongon pad aw
kandin, songo hari no likat todu-on pitu no hari
di logdog to impirnu to ogkadoogan din.

12 “Na ton sampuu no suwag no nakita-an
nud, iyan napa-atubangan to sampuu no hari
no wada pad bogayi to kabogbogan to
pagsakup. Di kandan aw ton mamang,
ogbogayan to kabogbogan to pagsakup. Di kona
da no maugoy to pagsakup dan.

13 Sobu-ukon da to domdom sikan no sampuu
aw diya dan ibogoy to kaboghogan dan sikan
mamang aw mgo pagpambo-ot dan.

14 Ogpamanggira kandan to Nati to Karniru.
Di kandan, ogkada-og da man nasi su kandin
iyan to Maghobo-ot to mgo maghobo-ot aw Harl
to mgo haril, aw iyan duma din to mgo sakup
din no pig-abin din no natibuus to ginhawa dan
du-on kandin.”

15 Na pig-ikagihan a manda to diwata no
nig-iling to “Todu-on kawohigan no
pig-ingkudan to buyag no mado-ot, iyan
napa-atubangan to mgo ka-otawan dini to
babow to kalibutan aw nigsingkabugti no
kapanonan aw mgo timamanwa aw inikagihan
aw kasinakupan.

16 Di sikan mamang no magsisibad no
nakita-an nu no sampuu no suwag, to
kabadbadanan, iyan sampuu no hari aw sikan
iyan ogpagkablang du-on kan buyag no mado-ot
su oggagawangan dan kan mado-ot no buyag to
natu-un din tibo aw hantod to oglolobasan pad
kandin aw do-osi kandin aw isugba

17 su pigbo-otan kandan to Diyus to
pagpatibuus to kandan domdom to
ogpabogayon to kabogbogan dan diya to
mamang hantod to matuman to kagi to Diyus su

pigbo-otan din sikan.

18 “Sikan buyag no mado-ot, iyan
napa-atubangan to babantugan no lunsud no
nakasakup to mgo hari dini to babow to
kalibutan.”

18

1 Na impa-aha manda kanak to songo diwata
to Diyus no niglikat diya to langit aw lugsad
dini to pasak no dakoo to kaboghogan no
nalanyagan pad to kapasakan to bandog din no
og-andidiyow.

2 Pig-agbotan din to pag-ikagi no na-iling to
“Nalompag, nalompag on to Babiluniya no
lunsud. Nahimu no ugpa-anan to mgo busow
aw duma no sakup ni Satanas. Nahimu no
napuunan to busow aw mado-ot no
manuk-manuk no matidagsa.

3 Su to tibo no mgo otow, napa-inom din to
inomon din no malaas no pagkamado-ot din.
Aw to mgo kahari-an dini to babow to
kalibutan, nigpagtibo du-on kandin to
paglingi-lingi din aw to mgo ogpadatu gayod
dini to kalibutan, nadatu on no pinabaya
kandin no mapatuyun-tuyunon no buyag.”

4 Na nadinog ku manda to songo kagi no
niglikat diya to langit no na-iling to “Iyu no mgo
sakup ku, ogboboas-boasan now sikan no
lunsud su unuda ko ma-aput kow to kandin saa
aw ka-aput kow to kandin igkastigu.

5> Su to kandin saa, mahan-ing on no angod to
nighisusumpow hantod to nigsongko on diya to

langit. Wada kalingawi to Diyus to hinimu din
no mado-ot.

6 To pighimu din du-on iyu, sikan da to
ig-ontop now gayod du-on kandin. Di to ighaos
now kandin, oghimuhon now to kadaduwa.
Pigpakapa-inom kow din to mapo-it no kalisod.
Di ighaos now kandin to kalisod to kadaduwa to
ogkalupi to kapo-it.

7No kadoog nigpadakoo-dakoo kandin aw
mapatuyun-tuyunon kandin, ontopi to kadakoo
to kahadat aw mgo pag-oog su nig-iling kandin
du-on to ka-ugalingon din to ‘Kona a no bau su
so-idi ad no nahimu no nighari aw wada
og-oogon ku.’

8 Na no sikan to na-iling to bo-ot din, to songo
adow da ogkamutmutan kandin to mgo
kalisodan no kasakitan, aw mgo pag-oog, aw
bontas aw kandin, igsugba su kinabogbogan to
Diyus no Magbobo-ot ta no ogho-ot kandin.”

9 Na to mgo hari no nigpagtibo kandin to
paglingi-lingi aw pagkapatuyun-tuyun din, ko
makita-an dan to pag-alindu-uk to kandin
pagkasangab, ogpamakasinogow aw kandan
og-oogon dan to pagkawada to kadatu dan no
niglikat du-on kandin.

10 Ogpadiyu kandan no puli ogpamanbantow
su unuda ko ma-aput kandan to pagkakastigu
din aw ogpamaka-ikagi to “Kanugun, kanugun
on, ikow no bantugan no lunsud no Babiluniya.
To songo lingonngon da, pigmutmutan ka to
pagkastigu to Diyus.”

11 Na to mgo ogpadatu dini to babow to
kalibutan, ogpamakasinogow aw ooga sikan no

lunsud su wadad on ogpamakaboli to kandan
no mgo bhaligya.

12 Wadad ogpamakaboli to mgo baligya dan
angod to buwawan, sapi, pirlas aw duma no
mutya aw madoyow no saput no linu aw
gan-gan aw duma no maogdog no saput aw sida
aw nigsingkabugtli no mahomut no kayu aw
mgo pighimuhan to marpil aw mahal no kayu
aw tumbaga aw puthow aw batu no

manilak-silak. ] )
13 Wadad on ogpakaboli to kalingag dan aw

mgo a-anag, mgo palina, mgo pahomut, aw
inomon, lana, arina, trigu, mgo baka, karniru,
mgo kabayu aw sakayan aw agad mgo otow no
pig-udipon no igbaligya podon sikan mgo
ogpadatu. D1 wada ogpakaboli.

14 Na ogkadinog to pag-oog bahin sikan
lunsud no Babiluniya no na-iling to “Kanugun,
nawada-an kad on to puus nu podon no
pigkokoan nu. Mgo kadatu nu aw tukhawanan
nu, nawadad no konad on ogpakapa-uli ikow.
Sikan on kan pigsopotan.”

15 Na to mgo nigpadatu no iyan nangkadatu
likat du-on sikan no lunsud, ogpamakapadiyu
no puli ogpakababantow kandan su unuda man
ko madamoy to pagkakastigu din aw
namakasinogow to pag-oog dan, iyan ogsongko
diya to langit no og-iling to

16 “Kanugun, kanugun to bantugan no lunsud
to Babiluniya no nangabo to mahal no maputi
aw gan-gan aw maahag aw sangkub to
buwawan aw pirlas aw duma no mutya.

17 D1 to songo lingonngon da puli

nig-alindu-uk tibo to kadatu.” Sikan to kagi to
mgo nigpadatu du-on.

Na tib0 gayod no panguu to barku aw
sumasakoy aw maglalayag aw duma pad no
igpanapi dan no niglikat to dagat,
namakapadiyu

18 no namanbantow kandan to nadoogan din
no pag-alindu-uk aw mamakasa-og to “Wada
naka-unawa so-idi no lunsud no bantugan

man.”
19 No dakoo lagboy to pagkaduyong-ot dan,

namakahakup kandan to bunbun aw budbudi
to uu dan aw mamakasinogow aw namang-oog
aw pamansa-og no na-iling to “Kanugun,
kanugun to bantugan no lunsud no nalompag
on no du-on iyan panlikat to pagkangkadatu to
mgo tagtu-un to barku, di to songo lingonngon
da nawadad on.” Sikan to na-ikagi dan.

20 Na iyu no mgo uminugpa diya to langit,
ogtukhawan now to pagkastigu to Diyus sikan
no lunsud no bantugan. Iyu no mgo
maglilikwaday to Diyus aw mgo tumutubus din
aw tibo no sakup din, ogtukhawan now gayod
to pagkastigu to Diyus sikan no lunsud su
pig-uwang-uwangan kow din.

21 Na nakita-an ku to mabogbog no diwata to
Diyus no nakahonat to ma-aslag no batu no
magagalingan aw idogpak din diya to dagat aw
kahibuu aw ikagi to diwata no mabogbog no
pig-iling to “Sikan to na-angodan to nadoogan
to babantugan no lunsud no Babiluniya, su
kandin, konad on oggoyahon agad hantod to
wada katapusan.

22 Wadad on du-on ikow ogkadinog no
kaguub agad mamaondagay dow duma no
patanugonon no uyuponon, wadad. To
mangudlungay aw manod-omay, wadad on
ogkadinog. Agad dagokdok dow tagingting,
wadad. Agad danobok, ampan ogkadinog tibo.

23 Kanunoy kad ogkadigloman su wadad on
igkatang-ow du-on ikow. To ginong-ginong to
pagsauhan, ampan on. To mgo nigpadatu
du-on, nangkabantug on dini to babow to
kalibutan aw tibo to timamanwa, nangkaluku
to pag-iyan-iyan to iyu no kaboonganan no
gau-on to piglikatan.

24 Pigkastigu gayod to Diyus to lunsud to
Babiluniya su du-on pigpanghimatayan to mgo
maglilikwaday to Diyus no pinabaya to pali aw
duma no mgo sakup din aw duma pad no mgo
otow no pighimatayan dini to babow to
kalibutan.” Sikan to pig-ikagi to diwata.

19

1 Na du-on manda nadinog ku to angod to
kahan-ingan diya to langit no nigdodongan to
paglalangkoa no namang-iling to “Aliluya.
Masaya to Diyus tanow su natu-un din to
kalipwasanan aw katuwadongan aw
kabogbogan,

2 su to pagbo-ot din, tutu-u aw matuwadong.
Pigbo-otan din sikan mado-ot no buyag no
bantugan no nigpasuwoy so-idi kalibutan no
pinabaya to pagpalingi-lingi din. Di Diyus to
nigkastigu kandin su pigpanghimatayan din to
mgo sakup din.”

3 Niglalangkoa manda kandan no na-iling to
“Aliluya, masaya to Diyus su to pag-alindu-uk to
pagkastigu sikan mado-ot no buyag, wada
katapusan.”

4 Todu-on kawa-an aw upat no
mangkanigo-on, aw sikan upat no katuusan no
uminugpa, namanluhud aw ampu-i to Diyus no
nig-ingkud du-on to pangka aw lalangkoa
kandan no pig-iling to “Amin, sikan iyan.
Aliluya, masaya to Diyus.”

> Na diya likat to pangka to kagi no nig-iling
to “To Diyus, ogsaya-on tanow no mgo sakup
din no nigtahud kandin, agad ma-aslag aw

ma-intok.” . _
6 Na nadinog ku manda to kahan-ingan no

pag-ikagi dan angod to sampow no maliyapa
aw angod gayod to pangaog-og to lugung no
na-iling to “Aliluya. Masaya to Diyus. Su Diyus
ta no Ginu-u no Kinabogbogan, natu-un din to
pagsakup.

7 Ogtukhow ki aw liliyag ki aw saya-on ta to
Diyus ta su nig-abut on to uras no pagsauhan to

Nati to Karniru. Aw Asawahon din, nakahina-at
on.
8 To pigtawasan din no Asawahon, nabogayan

to pagpangabo to mahal no maputi no aag
linu.” Na to napa-atubangan to linu, iyan
matuwadong no paghimu to mgo sakup to
Diyus.

9 Na pig-ikagihan a manda to diwata to “Na,
ogsulaton nu so-idi ‘Maliyagon to mgo otow
kotob to nangka-abisuhan to pagsauhan sikan
Nati to Karniru.” ” Aw pigsugpatan din to

pag-ikagi no pig-iling to “To impamalikwad
ikow no impasulat, tibo, tutu-u no kagi to
Diyus.”

10 Dayun nakaluhud ad du-on to atubangan to
diwata su na-ampu-an ku podon kandin. Di
pigsapadan a din to “Aya kad og-ampu kanak su
kasing-sakup a nu da to Diyus aw to mgo
kadumahan nu no nigtagon to katutu-uhanan
ki Jesus. Di iyan og-ampu-an now to Diyus su to
katutu-uhanan ki Jesus to natibo-an to
kalitukan to kagi to tibo no mgo lagsoban to
Diyus no maglilikwaday to kagi din.”

11 Na nakita-an kud to langit no natau-angan
aw du-on to maputl no kabayu. To nigsakoy
sikan no kabayu, pighingadanan ki Kasaliganan
aw ki Katutu-uhanan. Matuwadong to pagho-ot
din aw ko ubuson din gayod to mado-ot no
igpabaya to paggira, matuwadong gayod.

12 To mata din, angod to ogliyab-liyab no kayu
aw sangkubi to uu din to mahan-ing no
sinuwang-suwang. Moydu-on ngadan no

nasulat du-on kandin no kandin da no
tagngadan to nama-an to kalitukan.

13 To kabo din, natupis to langosa aw
pighingadanan kandin to Kagi to Diyus.

14 To mgo kasakupan din diya to langit,
namanduma kandan no namansakoy gayod to
kabayu no maputi. Kandan gayod namangabo
to maputi no aag linu.

15 Du-on to baba din, niglogwa to ispada no
ma-utong no igkada-og din to timamanwa aw to
pagsakup din, angod to puthow to kadigon. To
mgo otow no kona ogtuman kandin, ogligison

din angod to pagligisi to paras aw ipa-aha
kandin to kabuut to kalangot to Diyus no
kinaboghogan.

16 Du-on to kabo din aw du-on to sau-aa,
pigsulatan to ngadan no kalitukan to Hari to
mgo hari aw Magbobo-ot to mgo magbobo-ot.

17 Na nakita-an ku to songo diwata to Diyus
no nig-ukdayog du-on to kabakna-an to soga.
Pig-agbotan din to pagtawag du-on to mgo
manuk-manuk diya to aw-awanan no pig-iling
to “Pamanduguk kow aw kahimun kow su
nig-abut on to ma-aslag no adow no pagko-on
no igpako-on iyu to Diyus.

18 Pamanduguk kow aw pamango-on kow to
unud to mgo hari aw mgo kapitan aw mgo
sundau. Ogpamango-on kow to unud to kabayu
aw otow no nigsakoy du-on, aw mgo unud to
ka-otawan agad mangka-aslag aw
mangka-intok, mgo udipon aw kona no udipon.”

19 Na todu-on tugdow no mamang no
magsisibad, nakita-an ku aw mgo hari dini to
babow to kalibutan no nigtitibo aw mgo
kasundauhan dan su awos ogpaggira podon
kandan sikan nigsakoy to maputl no kabayu aw
mgo kasundauhan din.

20 Di nadakop da sikan mamang no
magsisibad aw kadakop gayod sikan mamang
no magtatakwaa no iyan sikan nigpatutuus no
gau-on no nakahimu to kaboonganan du-on to
atubangan sikan magsisibad aw sikan mgo
kaboonganan, nangka-iyan-iyanan ton
namakapa-indan to magsisibad aw to mgo
namang-ampu to imo-ot kandin gayod. Sikan

daduwa no mamang, no buhi pad,
impandogpak diya to impirnu no aag da logdog
to kayu no nigliyab-liyab to asupri.

21 Aw kotob to mgo sakup dan no nasama
nanda ubag pigpang-upuu-upuu da to pali to
ispada no du-on to ogpu-un to baba todu-on
nigsakoy to maputi no kabayu. Aw to tibo no
manuk-manuk, nangkahantoy to pagdagsa to
mgo unud dan.

20

1 Na nakita-an ku manda to songo diwata to
Diyus no niglugsad no niglikat diya to langit no
nigdawdaa to susi todu-on kadaoman no wada
kinotoban aw nigdaa to ma-aslag no sangkali no
igpambakus ton bansisu.

2 Aw dakopa din to bansisu aw bakusa sikan
kinada-an no mamang no kandin iyan to
magbabalatak no si Satanas. Monang
ogkasabukan kandin likat du-on kan no
kadaoman ko ma-abutan to songo maan no
tu-ig.

3 Indogpak din si Satanas du-on ton
kadaoman no wada kinotoban aw loponi
kandin aw limuta to madigon aw du-on
kabuguk no awos kona kandin makaligsit aw
kona makapang-iyan-iyan to mgo timamanwa
ko kona pad maka-abut to songo maan no tu-ig.
Kayan ogkasabukan kandin di kona da no
mahaba.

4 Na nakita-an ku to mgo pangka no
pigpang-ingkudan to pigpamabo-ot. Nakita-an
ku gayod to umagad to mgo otow no

pigtampodan to li-og su nigpamasabut kandan
bahin ki Jesus aw tagon to kagi to Diyus aw
wada kandan pamang-ampu ton mamang no
magsisibad aw sikan pighimu no imo-ot kandin
no inotow-otow aw wada kandan maka-uyun to
ogpa-indan to goya dan dow boad no sikan
indan no pigtu-un sikan mamang.
Pigpambuhoy kandan aw makapagtibo ki Jesus

no tutu-u no Imananan to Ka-otawan aw
ogsakup to sood to songo maan no tu-ig.

5 Sikan to ogtugdawon no ogpambuhayon. Di
to duma no nangkamatoy, kandan, monang
ogpambuhayon ko maka-abut to songo maan no
tu-ig.

6 Ogkangkaliyag sikan mgo otow no
ogkangkalabot to tugdow no pagbhuhoy no
pig-abin iyan to Diyus. Kona gayod ogkasa-aban
kandan to angod to ikaduwa no kamatayon no
iyan impirnu no tumaag logdog to kayu no
kanunoy nigliyab-liyab. Di kandan, ogkahimu
no panon no og-ampu diya to atubangan to
Diyus aw ni Jesu-Kristu, aw ogpakapagtibo
kandan ki Jesus aw makabubulig no ogsakup to
sood to songo maan no tu-ig dini to babow to
kalibutan.

7 Na ko maka-abut on to songo maan no tu-ig,
ogkasabukan si Satanas likat to pagkabuguk din.

8 Oglogwa kandin no awos manda
ma-iyan-iyanan din to tibdo no mgo timamanwa
no oglibod-libodan din likat to Gug hantod to
Magug awos himunon din tibo awos pumaggira
podon to mgo sakup to Diyus. Ogpasoodon din
kotob to ogkabaya-an din awos matibo no

og-atubang kandan to songo paggira no iyan
na-angodan dan to paok to boyboy to dagat to
kahan-ing no kona ogkabilang.

9 Likat to binogdokan to langit, pigmutmutan
dan padoog diya to pig-ugpa-an to kasinakupan
to Diyus aw atuk dan laghoy oglilibongan to
lunsud no pigpa-aag-aag to Diyus aw
ogpakasoodan dan podon. Di kadoyow nanda
su pig-udanan kandan to tumaag logdog no likat
diya to langit aw tibo kandan, nangka-atigbung.

10 Aw si Satanas no iyan magbabalatak no
nigpang-iyan-iyan to mgo timamanwa, iyan
indogpak du-on to impirnu no tumaag logdog to
kayu aw asupri no pigdogpakan gayod ton
mamang no magsisibad aw ton magtatakwaa
no iyan sikan nigpatutuus no kona no tutu-u.
Ogpasakitan kandan no tatou adow aw
madukilom hantod to wada katapusan.

11 Na du-on nakita-an kud to pangka no
maputi. Nakita-an kud gayod to nig-ingkud
du-on. Du-on to atubangan din, kalangitan aw
kapasakan, puli on pigpamboong su og-ilisan

12 Dayun nakita-an kud to nangkamatoy no
pigpambuhoy, agad mangka-intok aw
mangka-aslag no namansakindog du-on to
atubangan to pangka. Na pigbukladan to
listahan to paghimu to otow no igbo-ot-bo-ot to
Diyus kandan. Di moydu-on gayod duma no
pigbuklad no listahan to mgo ngadan to
moydu-on kinabuhi no konad ogkawada no
ogpantuuson to Diyus.

13 Na og-uli-on tad to pagpambo-ot to Diyus to

mgo otow. Bahin to nangkamatoy,
ogpa-atubangon to Diyus kandan no
pigmutmutan dan likat to nangkataunan
kandan, agad diya to bulibuwan to dagat dow
lobong dow ma-ibuwan no banwa aw
pambobo-oti to Diyus agad-agad to paghimu
dan.

14 Na to lobong aw ma-ibuwan no banwa,
du-on ipandogpak to impirnu no tumaag logdog
no kanunoy nigliyab-liyab no iyan ikaduwa no
kamatayon.

15 Na sikan tibo no wada makabotang to
ngadan du-on to listahan no moydu-on on
kinabuhi no konad ogkawada no ogpantuuson
to Diyus, du-on igkadogpak to impirnu no iyan
linow no tumaag logdog no kanunoy
nigliyab-liyab.

21

1 Na nakita-an ku to baya no kalangitan aw
baya no kapasakan su pigpamboong on man to
tahan no langit aw tahan no pasak. Aw to
dagat, nawadad on man tibo.

2 Nakita-an ku gayod to niglikat to Diyus diya
to langit no natuntun no lunsud no tumaag
tu-un to Diyus no iyan baya no Hirusalim no
nahina-at on no angod to tinawasan no
asawahon no imomo-ot on to pagsauhan no

nanda-on-da-on bahin to tumatawas din no
banahon.

3 Na nadinog ku to songo kagi no
pigpa-agbotan no niglikat du-on to pangka no
na-iling to “Bali on du-on to otow to abutanan

to Diyus. Nigpag-agpot on to Diyus du-on to
mgo otow. Kandan tibo, natu-un din on. Diyus,
ogpag-agpot kandin du-on to kasinakupan din
no kanunoy din ogtuonan aw kandin da iyan to
og-ampu-on dan.

4 “Na du-on ogsakupan din on to tibdo no mgo
luha to mgo pigsakupan din aw wadad on
kamatayon aw daugmatoy aw wadad on mgo
pagsinogow aw mgo kasakit su to kada-an no
pag-ugpa, nabitas on, wadad makasakup.”

5> Na ton nig-ingkud du-on to pangka, nig-ikagi
to “Kunto-on, to nangkabotad, tibo kud
pigbinaya.” Nig-ikagi manda kandin to
“Ogsulaton nu to kagi ku su tutu-u aw
ogkasaligan.”

6 Kagi din to “Natibo on naponga. Kanak to A
aw kanak to Ya no iyan kalinikatan aw
kinatapusan. To otow no piglanggahan,
ogpa-inomon ku kandin no wada bayad no likat
to ugwakanan to wohig no makagbuhoy no
kinabuhi no konad ogkawada.

7Su to otow no ogpakada-og to mado-ot,
bogayanan iyan sikan tibo. Aw kanak,
ogkahimu a no ampu-onon din. Aw kandin,
ogkahimu no bata ku.

8 Di to otow no ogkada-op nasi to mado-ot,
iyan ogkadoogan din to impirnu no tumaag
logdog no ogliyab-liyab to asupri no iyan
ikaduwa no kamatayon. Du-on og-abut to mgo
naduwa-duwa, aw mgo wada tu-u, mgo
oglingi-lingi, mgo ogpanghimatoy to otow, mgo
oghilabot to duma, mgo nigtagon to bantoy, mgo
og-ampu to kona no Diyus, mgo gau-on tibo, to

kabahinan dan tibo, impirnu no tumaag logdog
no kanunoy ogliyab-liyab no asupri no iyan
ikaduwa no kamatayon.”

9 Na likat ton pitu no diwata no nigdaa to
mgo tagu-anan no pigsoodan to mgo katapusan
no kalisodan, moydu-on sobu-uk no nigduguk
kanak aw ikagi to “Andini ka su ogpakita-on ka
to tinawasan no Asawahon ton Nati to Karniru.”

10 Dayun pigdaa a no pinabaya to kabogbogan
to Ispiritu Santu diya to matikang no untud.
Impakita kanak to lunsud to Diyus no Hirusalim
no natuntun no niglikat diya to Diyus diya to
langit.

11 Moydu-on kadoyow din no niglikat to Diyus
no iyan na-angodan to mutya no manilak-silak
no haspi aw to kakillow din gayod, angod to
pagaungan.

12 Sikan lunsud to Diyus, pig-aad to lagboy
matikang aw ma-aslag no sampuu tag duwa no
soodanan no kada soodanan, nighantoy no
diwata aw nasulatan gayod du-on to sampuu
tag duwa no ngadan to mgo panon no
kasinugpu-an ni Israel.

13 Sikan aad, kada managdibauy, moydu-on
tatou no soodanan. Du-on to silatan, tatou,
du-on to amihanan, tatou, du-on to babagan,
tatou, du-on to saopan, tatou.

14 Sikan aad, moydu-on sampuu tag duwa no
pigpa-ukdangan no nangkasulatan to mgo
ngadan to sampuu tag duwa no tumutubus ton
Nati to Karniru.

15 Na ton diwata no nig-ikagi kanak,
moydu-on sosokoday no buwawan awos igsokod

sikan lunsud aw soodanan din aw ing-aad.

16 Sikan no lunsud, du-on iyan napasagi. To
kahaba-an aw kakbangan, papadihu da aw
katikangan din gayod. Pigpansokod to diwata
sikan lunsud no pinabaya to sosokoday din aw
nig-abut to daduwa no maan aw upat no gatus
no kilumitru to kahaba-an aw padihu da to
kakbangan aw katikangan.

17 Pigsokod din manda to ing-aad no nig-abut
to kan-oman aw onom no mitru to katikangan.
Agad diwata to nigsokod du-on di to pagsokod
din, agad-agad to pagsokod to otow.

18 To ing-aad, pighimuhan to mutya no
manilak-silak no pighingadanan to haspi. To
lunsud, pighimuhan to buwawan aw angod to
pagaungan to kakillow.

19 Na to mgo pigpa-ukdangan to aad,
pigpatugu to nigsingkabugti no mutya. To
tugdow, haspi no manilak-silak. To ikaduwa,
sapiru. To ikatou, agata. To ika-upat, ismiralda.

20 To ikalima, unisi. To ika-onom, kurnalina.
To ikapitu, kirisulita. To ikawau, birilu. To
ikasi-am, tupasyu. To ikasampuu, kirisuprasu.
To ikasampuu tag isa, hasintu. To ikasampuu
tag duwa, amatista.

21 To sampuu tag duwa no soodanan no
nahimuhan to tag songobu-uk no mutya. Aw to
mgo kalasada du-on tumaag buwawan no
angod to pagaungan to kakillow.

22 Wada nakita-an ku du-on no simbahan no
ogkatitibo-an no og-ampu-an su Diyus iyan no
Magbobo-ot ta no kinaboghogan aw sikan Nati
to Karniru to ogkatitibo-an ta aw kandan, du-on

to og-ampu-an ta.

23 To igtang-ow du-on sikan no lunsud, wada
ka-ilangan to soga aw buwan no ogbandog
du-on su to bandog to Diyus no og-andidiyow,
sikan to igtang-ow aw to ilawan din, sikan man

Nati to Karniru. o
24 Pinabaya to andidiyow no bandog no

niglikat du-on sikan no lunsud, natang-awan to
ighaya to mgo timamanwa tibo. Aw to mgo hari
dini to babow to kalibutan, ogdaahon dan

du-on to kadatu dan.
25 To mgo soodanan, konad ogkatakopan su

tibo ma-awang du-on aw du-on wadad

madukilom. o _
26 To katahudan to tibdo no mgo timamanwa

aw kadatu dan, ogpandaahon du-on sikan no

lunsud. .
27 Di to mado-ot, wada ogtugutan no

ogpasoodon du-on aw mgo og-ampu to kona no
Diyus aw gau-on no otow, konad ogpasoodon
du-on. Iyan da ogpakasood du-on to mgo otow
no nasulat on to ngadan dan du-on to listahan
to moydu-on on kinabuhi no konad ogkawada
no ogpantuuson to Nati to Karniru.

22

1 Na impakita gayod kanak to diwata du-on
sikan lunsud to wohig no makaghbuhoy no sikan
kinabuhi, konad ogkawada aw mating-ow
angod to pagaungan no du-on to og-ugwak to
pangka no natu-un to Diyus aw sikan Nati to

Karniru. _ ]
2 Nigkaslog sikan makagbuhoy no wohig

du-on to kabakna-an to kalasada no maow-ag

no oglabid. To managdihipag sikan no wohig,
du-on to tibii piggiti-an to kayu no makagbuhoy
gayod no buwan-buwan ogbogas no kada songo
tu-ig kasampuu tag duwa to ogbogas. To dohun
sikan mgo kayu, ogpakabuung to mgo

timamanwa dini to babow to kalibutan awos
ma-uli-an. .
3 To mgo mado-ot no kona ogka-uyunan to

Diyus, wadad du-on.

To pangka to Diyus aw sikan Nati to Karniru,
du-on makabotang aw du-on ampu-i to mgo
sakup din.

4 Ogpagkita kandan to Diyus ogpag-atubang
aw og-indanan to goya dan to ngadan din.

> Diya wadad on pagkadukilom aw kandan,
wadad on pagkapook to bandog to soga dow
ilawan su to Diyus no Magbobo-ot, kandin on
man to oghandog aw kandan, ogpasakupon
hantod to wada katapusan.

6 Dayun pig-ikagihan a to diwata to “Sikan
nadinog nu no kagi, laghoy tutu-u no
ogkasaligan su to Diyus no Maghbobo-ot no
ogpabunsud to kagi du-on to maglilikwaday din,
pigpa-andini din to diwata din awos mapasabut
to mgo sakup din dow nokoy to madaas
og-abut.”

7 Aw si Jesus, nig-ikagi to “Madaas ad
ogdatong. Ogtukhow laghoy to otow no
ogtuman to intag-an du-on sikan no impasulat
ikow.”

8 Na kanak no si Juan to nakakita sikan tibo
aw makadinog sikan no insulat kud dini. Aw no
makita kud sikan impakita kanak ton diwata

aw kadinog ku iyan laghoy dow nokoy to
og-abut odoma, nakaluhud a diya to atubangan
din su og-ampu-an kud podon kandin no sikan
iyan diwata.

9 Di pig-ikagihan a to diwata to “Kona ka
og-ampu dini kanak su agad diwata a to Diyus
di kasing-sakup a nu da gayod du-on to Diyus
aw to mgo su-un nu no maglilikwaday to Diyus
aw tibo no ogtagon to kagi du-on sikan
impasulat ikow. Suya da to ampu-i, Diyus.”

10 Na pig-ikagihan a din manda no pig-iling to
“To kagi no intag-an du-on to impasulat ikow,
kona nu ogpadaomon. Di butbuton nu su
madaas on to kagoto-an.

11 Kanda no timpu, to otow no mado-ot pad to
paghimu, pabay-anan nasi. To taglikatan to
maw-o0y, pasigiha nasi. To otow no madoyow to
paghimu, ogpadayongon gayod. To otow no
ogtuman to ogkaliyagan to Diyus, pa-abaya
gayod. To bullug tahan dan on natu-un, tibo
bullug sikan da.”

12 Na nig-ikagi si Jesus to “Indanan now,
madaas ad ogdatong no ogdaa to igpambayad
ku no ighaos to tagsobu-uk no agad-agad to
kandin nahimu.

13 Kanak iyan to A aw Ya no iyan tutugdawon

aw kanak to kinahudihan. Kanak to kalinikatan
aw kinatapusan gayod.”

14 Nangkaliyag tibdo no namanlaba to kabo
dan awos pumuti no iyan ogpagawang to saa
awos mabogayan kandan to panalangin to kayu
no makaghuhoy no sikan kinabuhi, konad

ogkawada aw kabogayi kandan to pagpasood to
soodanan to lunsud to Diyus.

15 Di diya to labas no kona ogpakasood to
mado-ot aw mgo nigtagon to bantoy aw
panlibug aw palibug, magbubunu aw mgo
og-ampu to kona no Diyus aw mgo gau-on aw
mgo og-uyun to gau.

16 “Kanak no si Jesus, pigpa-andiya-an ku
ikow to diwata ku no pigpadaa ku to kagi ku no
igpalikwad ku ikow igpahogna diya to mgo
kasinakupan ku tibo. Kanak to dalid no
pigpunu-an ni David di bogas a gayod likat
du-on kandin. Kanak iyan to Salimpagung no
malanyag no ogpandalipaak to kabukas-bukas.”
Sikan to kagi ni Jesus.

17 Na to Ispiritu Santu aw tinawasan no
Asawahon ni Jesu-Kristu, og-iling to “Dumuguk
kow,” aw kotob to mgo otow no ogpakadinog,
umiling gayod kandan to “Dumuguk kow.” To
otow no piglanggahan, dumuguk aw ogka-inom
din to wohig no wada bayad no makagbuhoy no
sikan no kinabuhi no konad ogkawada.

18 Na kanak no si Juan, ogbahogon ku to tibo
no ogpakadinog to intag-an dini so-idi no
nasulat. Ko moydu-on ogdugang to inlikwad
dini, ogdugangan to Diyus to pagkastigu kandin
to mgo kalisodan no innangon dini so-idi no

nasulat. o o
19 Ko moydu-on oghawas to inlikwad dini,

ogkagawangan kandin to kandin bogas to kayu
no makaghbuhoy no kinabuhi no konad
ogkawada no innangon dini aw kandin no
bahin du-on to lunsud to Diyus, ogpuduton.

20 Kandin no nigmatu-ud sikan tibo, og-iling
to “Tutu-u iyan. Madaas ad ogdatong.” Na Jesus
no Magbobo-ot noy, ogpangumanayon Kka,
andini kad iyan.

21 Na iyu no mgo tumutu-u, madumahan kow
on to ka-at ni Jesu-Kristu. Na sikan da iyan.
Amin.

